
Toksori!!
Wantok Niuspepa i
salim toksori i go
long Gavana Jeneral
Michael Ogio long
putim nem bilong em
krangi (Peter Ogio)
long pes 2 las wik
long isu 2164..
Wantok niuspepa i
tok sori long dispela
asua..Edita

Frieda Sila Kana i raitim

SOSEL Demokretik Pati (SDP)
faunda na palamen lida bilong
pati na Gavana bilong Nesenel
Kepital Distrik, Powes Parkop i
tok, em i taim nau long SDP i kirap
na kisim Papua Niugini.
“Em i taim!” em i slogan o het

tok we i autim tingting bilong SDP
nau long redi long ileksen long
neks yia 2017. Na dispela toktok
em i kamap olsem stia bilong pati
long go fowod na abrusim Pot
Mosbi na i go aut long ol narapela
taun senta na ol provins. 
Ol i lonsim pati fanresing insait

long Getwei Hotel long Pot Mosbi
asde na Gavana Parkop i tok olsem
dispela pati em i wanpela liklik pait
i kamaut stret long ol gras rut. Em
i bin stat tasol long yia 2011 na i go
bikpela tumas hariap, bilong
wanem tingting bilong ol em i no
long kamap bikpela kwiktaim,
nogat. Tingting bilong SDP em long
lukim kwaliti bilong ol memba
husat i kam insait long pati.
“Mipela i no lukluk long kwan-

titi, nogat, mipela i laikim kwaliti,”
Mista Parkop i tok.  
“Em i liklik pati, tasol lukaut,

long politik em mipela i no mangi
nating, mipela gat namba tu!”
Mista Parkop i tok. 
Em i tok, dispela fan resing lons

em i no bikpela tasol em i stat bi-
long wokabaut bilong dispela pati.

Em i tokaut olsem ol wok bai
kamap long yia 2016 i go 2017 bi-
long redi long nesenel ileksen long
2017. 
Mista Parkop i tok, pati ekseke-

tiv i lukluk long rejista olsem 50
kendiket long go insait long 2017
ileksen. Em i ting olsem ating i no
olgeta bai go insait tasol em i gut-

pela long traim. Bikpela tingting
em olsem, pati i no laik long en-
dosim o sapotim nating ol
kendidet. Ol i laik lukim tru pasin
na wok stori na wanem kain ol di-
velopmen plen we wanpela
kendiket i gat, pastaim long ol i
sapotim o larim em i kam aninit
long plak bilong SDP.

SDP nau i gat 1,200 fainensel
memba i stap long Pot Mosbi tasol
long ol brens ausait bungim wan-
taim, pati i gat olsem 4,000 o
5,000 pipel, olsem Jeneral Seke-
teri, Justin Yatu i tok. Lo bilong Re-
jista bilong Politikel Pati i tok,
wanpela palamen pati i mas gat
500 rejista memba pastaim long ol
i ken luksave long em i go insait
long ran long politik. 
Sosel Demokretik Pati i bin gat

tripela memba bilong palamen
long taim dispela gavman i bin
kamap long yia 2012, tasol tupela
memba bilong en i bin go aut nau
na kamap memba long narapela
pati.
Mista Parkop i bin tokaut olsem

Memba bilong Wosera-Gawi,
Joseph Yopiyopi husat i bin kisim
endosmen long SDP long sanap
long ileksen na go insait long gav-
man i no bin tok save yet olsem
em i lusim pati. Tasol em i tok
olsem, Mista Yopiyopi i sainap
pinis wantaim Yunaitet Risos Pati.

Em i taim! L-R Memba bilong Pot Mosbi Saut na Minista bilong Spot na turisem, Justin Tkatchenko, Fanresing
Komiti memba, John Makop, Palamen Lida bilong SDP Gavana Powes Parkop, Jeneral Seketeri bilong SDP,
Justin Yatu i sanap long fran bilong Posta bilong SDP. Poto: Nicky Bernard. 

I go moa long pes 2...

Nupela diakon bilong 
Pot Mosbi Asdaiosis

Sosel Demokretik Pati tok-
EM I TAIM NAU!

KROTON Ekwiti bilong
ol PNG LNG papagraun
na ol provinsal gavman
bai stap yet. 
Em i laik bilong ol

papagraun na provin-
sal gavman yet long
painim mani na baim
dispela ekwiti sapos ol
i laik kamap olsem
wanpela ko-vensa ek-
witi patna bilong PNG
LNG Projek. 
Menesing Dairekta

bilong Kumul
Petrolium, Wapu Sok, i
autim dispela toktok
long kliarim ol tingting

bilong papagraun taim
ol i wok long wari
tumas long baim dis-
pela 4.22 pese ekwiti
bilong ol long PNG
LNG Projek. 
Kumul Petrolium i

nau holim dispela 4.22
pesen ekwiti long nem
bilong ol papagraun na
5-pela provnsinsal gav-
man bilong Hela,
Westen, Sauten
Hailans, Galp na Sen-
tral. 
Tasol ol dispela

provinsal gavman na ol
papagraun bilong wan
wan projek eria i no

gat mani long baim
dispela ekwiti. 
Mani mak bilong dis-

pela ekwiti em i
bikpela mani tru. Em i
US$1.01 bilien (K3
bilien) na dispela mani
mak bai no inap senis
sapos prais bilong oil
na ges i senis.
Ol papagraun na 5-

pela provinsal gavman
i makim Hela Gavana
Anderson Agiru long
kamap tim lida na sia-
man long mekim ol
wok long painim dis-
pela mani long baim
dispela ekwiti. 

PNG LNG Projek i rausim moa ges
long Hela na liklik ges long Westen na
Sauten Hailans provins.

Stretim papagraun bilong
Ramu 2 Pawa projek
GAVMAN i wok long lus
tingting long ol papa-
graun bilong planti ol
projek i kamap long
kantri, Oposisen Lida
Don Polye i tok. 
Wankain olsem gav-

man i no stretim ol mani
na benefit bilong PNG
LNG Projek papagraun,
ol arapela papagraun bi-
long ol arapela projek tu
i no kisim gutpela luk-
save long 
Oposisen i no wanbel

long dispela kain pasin
bilong gavman long dau-
nim ol hevi na ol samt-
ing long sait bilong ol
papagraun. 
Mista Polye i autim

dispela toktok taim em i
bin painimaut olsem

Kumul Consolidated
Holdings (KCH) i no bin
lukluk long ol papagraun
bilong  Ramu 2 Haidro
pawa projek taim ol yet
i bin lain long kamapim
kampani na kirapim
pawa. 
Mista Polye i tok gav-

man i mas luksave long
ol rait bilong ol papa-
graun bilong dispela
projek na givim ol sans
long mekim bisnis na
patna wantaim KCH long
kirapim pawa. 
Ol manmeri bilong

Kainantu, Isten Hailans
Provins, em ol papa-
graun bilong dispela
Ramu 2 haidro pawa
projek.  
“Praim Minista Peter

O’Neill i mas harim sin-

gaut bilong ol pipel na ol
papagraun husat i gat
laik tu long kirapim bis-
nis long dispela pawa
projek,” Mista Polye i
tok
Mista Polye i tok ol

papagraun bilng Ok
Tedi, Bogenvil na
Tolukuma i wok long
askim gavman long
stream ol samting bi-
long ol tasol gavman i
no harim singaut bilong
ol. 
Mista Poye i tok ol pa-

pagraun em ol namba
wan projek patna we
gavman i mas helpim ol
long wanem kain hevi ol
i gat. 
“Em o pipel bilong dis-

pela kantri. Gavman i

mas stap long helpim ol
manmeri na harim krai
na singaut bilong ol
manmeri,”Mista Polye i
tok. 
“Taim mipela i kisim

gavman, mipela bai
kamapim wanpela pat-
nasip ol i kolim lenona-
gavman patnsaip, we
dispela bai helpim ol pa-
pagraun na ol pipel bi-
long yumi long
kamapim liklik bisnis na
gutpela sindaun,” em i
tok.  
Mista Polye i tok taim

gavman i putim ol
praivet kampani long
givim sevis long pipel,
prais bilong sevis i kam
long dispela kampani
isave go antap moa. 

NEC oraitim Star Mountain invesmen
NESENEL Ekseketiv
Kaunsil (NEC) i tok orait
long gavman i ken inves
long Star Mountain
Plaza hotel projek we
Mineral Resources De-
velopment Company
(MRDC) i go pas long ki-
rapim dispela bikpela
hotel long Pot Mosbi. 
Praim Minista Peter

O’Neill i tok hotel ya
wantaim ol fesiliti bilong
em i namba wan samt-
ing stret long helpim
PNG gavman i holim
Asia Pacific Economic
Cooperation (APEC)
Lidas Samit long Pot
Mosbi  long yia 2018, na
long divelopim turis bis-
nis long bihain taim.  
Praim Minista O’Neill

i tok dispela hotel ya bai
kamap 5-sta hotel  long

Pot Mosbi na wanpela
kampani,  Star Moun-
tain Plaza Ltd, i papa bi-
long dispela hotel.
“Ol bai kirapim dis-

pela hotel long 3-pela
wok mak. Namba wan
wok mak bai lukim  kon-
vensen senta  na pefom-
ing ats senta i kirap.
Dispela tupela  senta i
gat  3,900 skwaia mita
bilong holim ol bikpela
bung na bai gat nara-
pela 4-pela level bilong
ol miting. 
“Dispela ples bilong

bung na miting bai gat
ol resturan, kefei na ol
arapela samting.   
“Hotel yet bai gat 212

rum na 140 residential
residensal apatmen we
ol manmeri i kam long
APEC miting long yia
2018 bai yusim. Em i
namba wan long yumi

kirapim dispela kain
fasiliti long holim
bikpela APEC Ikonomik
Lidas Miting na CEO
Samit long 2018,” Mista
O’Neill i tok.
Dispela namba wan

wok mak bilong  projek
bai lukim 568 spes bi-
long kar pak i kirap. 
Mista O’Neill i tok

gavman bai inves long
dispela projek aninit
long wanpela spesel
pepes kampani gavman
i kamapim aninit long
Kampanis Act 1997 na
nem bilong dispela  nu-
pela kampani bai  ‘APEC
Infrastructure Invest-
ment Corporation’
(AIIC).
“Namba wan wok

mak bilong Sta Maunten
Plaza Projek bai yusim
K1, 100 milien (K1.1
bilien) na namba tu

wok mak bai nidim K450
milien long kirapim
narapela hotel. 
“Aninit long AIIC, gav-

man bai givim K316 mi-
lien (K222 milien bilong
wok mak namba 1 na na
K94 milien bilong wok
mak namba 2) long ki-
rapim Sta Maunten
Plaza Hotel. 
“Gavman bai baim 20

pesen sea wantaim
K100 milien olem
namba wan peimen
long 1 Epril 2016.”
Taim dispela wok mak

namba wan i pinis, hotel
ya  bai gat bikpela aples
bilong bung  ol i kolim
Kutubu Konvensen
Senta, wantaim spes bi-
long pakim 441 kar, 212
rum hotel ol i kolim
Hilton Hotel we em i
kirap long mani mak
K700 milien.

I kam long pes 2
Narapela memba bi-

long pati husat i lusim
em, Memba bilong Pot
Mosbi Saut ilektoret na
Minista bilong Spot na
Turisem, Justin
Tkatchenko. Mista
Parkop i amamas tru
olsem Mista Tkatchenko
i bin kamap long lons bi-
long fanresing draiv.  
Mista Tkatechnko nau

i stap wantaim PNG pati
bilong Praim Minista,
Peter O’Neill, tasol em i
go wantaim gutpela klia
tingting wantaim SDP na
palamen lida bilong pati,
Powes Parkop.  
Mista Parkop i tok

olsem Mista Tkatchenko
em i gat ministri aninit
long gavman bilong
Peter O’Neill na long
strongim wok bung
namel long tupela pati,
em i tok orait long Mista

Tkatchenko i go rejista
wantaim PNC pati.
Mista Parkop i tok,

nau SDP i laik go aut
long arapela hap ausait
long Pot Mosbi bikos
wok bilong em long Pot
Mosbi Siti em i kamap
namba wan na dispela
kain gutpela wok i mas
go aut long ol narapela
provins na senta.
Tasol em i tok aut

olsem ol kendiket we ol
bai lukluk long ol, em ol
lain husat i gat gutpela
ol plen bilong divelop-
men bilong egrikalsa, fis-
eris na turis bisnis, na tu
pasin na tingting bilong
ol i mas stretpela. 
Ol i laik sapotim ol

kendiket husat i gat
strongpela laik long
strongim wok bilong
daunim vailens egensim

ol meri, pikinini na ol-
geta pipel. 
“Mi laik tokaut long ol

pipel bilong Papua Niug-
ini olsem, pasin bilong
vailens na jenda vailens
em i bikpela tru long
kantri na neks gavman i
mas mekim samting
long pinisim dispela kain
pasin. 
Sapos wanpela

kendidet o pati husat i
no gat plen bilong dau-
nim pasin bilong vailens,
em i no ken go insait
long gavman,” Mista
Parkop i tok.
Namba wan fan resing

bung bai kamap long 8-
9 Epril long Kagamuga,
Maun Hagen. Na long
mun  Me bai bikpela i
kamap long Pot Mosbi
long Gateway Hotel na
wanpela tebol bai ol i
sasim K10,000.

Sosel Demokretik Pati tok - EM I TAIM NAU!

Kroton Ekwiti
mak em i 
moa long 
K3 bilien

BSP salim wokman go long Frans
aninit long Lidasip Program 

BANK South Pacific (BSP)
i salim 3-pela senia
menesa aninit long Li-
dasip Menesmen Divelop-
men Program (LMDP) i go
skul long INSEAD Ekseke-
tiv Bisnis Skul
Fontainebleau Kempas
long Frans. 
Dispela skul bai helpim

ol i kisim save long kamap
senia menesa long dispela
benk.
Em i namba tri taim BSP

salim ol wok manmeri i go
skul long INSEAD aninit
long Lidasip Divelopmen
Program. 
Nuni Kulu, Stanerd Wai

na Kili Tambua em ol 3-
pela wok manmeri bilong
BSP husat i bin statim dis-
pela program long yia
2013. 
As tru bilong LMDP em

long skulim ol wok man-
meri long kamap senia
menesa na ekseketiv li-
dasip wok bihain long 3-
pela o 5-pela yia. 
BSP i bin sponsa long li-

dasip divelopmen pro-
gram olsem Benk ov
Filipinis Ailans Sekonmen
Program long Manila, Fil-
ipins. 
BSP i bin sponsa long ol

wok manmeri long jeneral
menesmen,  senia menes-
men na nupela lida divel-
opmen program wantaim
Melbourne Bisnis Skul na
senia lida long Ekeseketiv
MBA Program wantaim
INSEAD.  
BSP Grup Sif Ekseketiv

Opisa (CEO), Robin Flem-
ing i tok BSP i lukluk nau

long kirapim moa sels na
sevis na long kamapim dis-
pela, em i wok long
sponsa ol wok manmeri
long skul na kisim moa
save.
“Mipela i laik divelopim

neks jeneresen lida husat
bai menesim dispela benk
long bihain taim. Dispela
ol trening program bai
helpim ol dispela lida long
kisim save na lainim ol
samting long stretim ol i
kamap lida na redi long
bungim ol salens bilong
tumaro. 

“Ol arapela wok man-
meri husat i fit long kisim
ol lidasip wok long BSP bai
kisim sampela moa tren-
ing long helpim ol i redi
long kamap lida bilong dis-
pela benk long bihain
taim,” Mista Fleming i tok.  
BSP i save putim save bi-

long wok manmeri i go pas
bikos   save bilong ol wok
manmeri bai inap long
abrusim ol salens bilong
opresen bilong benk. 
Mista Fleming i tok taim

intenesenel fainensal in-
dastri i wok long senis na
planti ol nupela samting i
salens long benking sis-
tem, ol wok manmeri bi-
long benk i mas givim
bikpela luksave long nu-

pela samting i kamap long
intenesenel fainensal
maket, na trening na skul
em i wanpela rot long
helpim ol wok manmeri. 
Ol 3-pela manmeri

husat bai go skul long
Frans i amamas olsem dis-
pela em wanpela bikpela
sans BSP i givim ol long
skul gut, kisim moa save
na redim ol yet long kisim
ol bikpela lidasip wok long
dispela benk.
Nuni Kulu, husat i bin

stat wok wantaim BSP
olsem greduet treni na
nau em i Eria Menesa bi-
long Sauten Rijon, i tok
dispela sans bilong go skul
gen na kisim moa save bai
helpim em long menesim
gut wok bilong em. 
Kili Tambua, Deputi GM

Retail Benking, i gat planti
yia ekspirens king benking
indastri na dispela LMDP
bai helpim em i kamap
wanpela ekseketiv bilong
benk long bihain taim.
Stanerd Wai, husat i gat

21 yia  ekspirens long
benk, i tok dispela pro-
gram bai helpim em long
lainim ol nupela samting
long opresens bilong
benk. 
Olgeta 3-pela wok man-

meri i tok tenkyu long BSP
i sponsa long ol long go
skul long Frans. 

(L-R) Kili Tambua, BSP Grup CEO Robin Fleming, Nuni Kulu na Stanerd Wai.

BSP Walium 
sab-brens sevim gut
Usino-Bundi pipel

Mathew Yakai i raitim

ROT NAMEL long Ramu Suga
stesin na Madang taun i
bagarap olsem na ol pipel bi-
long Usino-Bundi distrik long
Madang provins i laki nau long
yusim benking sevis long sab-
brens bilong Benk Saut Pasifik
long Walium distrik stesin。
Ol asples  bilong Usino-Bundi

husat i save yusim dispela ne-
senel haiwe i kros tru na i no
wanbel long rot i bagarap na
planti long ol i no wokim ol
praivet bisnis bilong ol long go
kam long Madang taun.
Ol lain bilong wokim ol liklik

infomol bisnis na ol lain bilong
go kam baim buai long Madang
i kolim dispela Madang-Lae
haiwe olsem ‘bus-rot’ na i no
olsem nesenel haiwe.
Dispela BSP Walium sab-

brens i givim gutpela sevis tru

long ol rurel pipel na ol lain i
yusim Madang-Ramu haiwe na
i nidim mani. 
Ol kastoma i ken witdro o

rausim mani bilong ol, o ol i ken
putim mani bilong ol olsem de-
posit long dispel BSP sab-brens.
Em i givim naispela sevis tru
long ol rurel pipel na i wokim
wankain benking sevis olsem
BSP Madang na ol arapela
bikpela senta long PNG.
Wankain ol sab-brens em BSP

i opim long ol arapela provins
long sevim taim long ol rurel
pipel long yusim ol sevis na pro-
dak bilong benk. Em i helpim ol
tu long sevim taim.
Ol gavman wokman meri

long Walium distrik opis, Usino
LLG na Bundi LLG na tu ol wok-
man bilong Ramu NiCo long
KBK main i save amamas long
go yusim BSP Walium sab-
brens

BSP benk sab-brens long Walium i op long sevim ol kastoma.

PRAIM Minista
Peter O’Neill i
bungim Praim
Minista bilong
Australia,   Mal-
colm Turnbull, na
tupela lida i bin
toktok long pro-
motim bisnis
namel long tu-
pela kantri, sapo-
tim APEC na
Manus Ailan Ri-
jonal Prosesing
Senta.
Dispela bung

bilong tupela lida
long Palamen
Haus long Can-
berra las wik
Fonde em i
namba wan bung
bilong tupela lida
bihain long Mista
Turnbull i kisim

ples bilong Tony
Abbott na kamap
Praim Minista.
Mista O’Neill i

tokim Mista
Turnbull olsem
gavman bilong
PNG  i wanbel na
tok orait long
larim Australia i
opim nupela kon-
suleit long Lae,
Morobe Provins. 
Mista O’Neill i

tok dispela kon-
suleit long Lae
bai kirapim planti
sans long mekim
bisnis. 

“Lae em i het-
kwata bilong
planti ol faktori
bilong PNG, na
em i maus rot bi-
long Hailans rijon

na ol arapela ples
long Momase
rijon,” Mista
O’Neill i tok.
“I gat planti

sans long kirapim
moa invesmen
long ol kampani
bilong Australia,
na tu long apim
mak bilong ol
egrikalsa samting
ol i save kam-
paim long hap.

“Ol kampani
bilong Australia i
bikpela investa
long PNG na i gat
sans long larim
planti kampani
bilong  Australia i
mekim bisnis
long PNG. 
“Nupela kon-

suleit bilong Aus-

tralia long Lae bai
helpim planti bis-
nis bilong Aus-
tralia long groim
invesmen long
PNG. 
“Ol bisnis man-

meri long PNG tu
bai yusim dispela
konsuleit long
mekim bisnis
wantaim Aus-
tralia na apim
mak bilong ol
samting ol i save
salim i go long
Australia. 
“Ol manmeri

PNG husat i laik
go long Australia
long skul, raun o
mekim bisnis i
ken kisim visa
long Lae.”

O’Neill bungim Praim
Minista bilong Australia

Praim Minista O’Neill i bungim Praim Minista Turnbull long Palamen Haus long
Canberra, Australia.  

O’Neill tok tenkyu long Australia 
i sapotim APEC 2018 
PRAIM Minista Peter
O’Neill i tok tenkyu
long gavman bilong
Australia i sapotim
PNG long holim
bikpela bung bilong ol
lida bilong APEC long
yia 2018.
Mista O’Neill i tok

tenkyu long Praim
Minista bilong Aus-
tralia, Malcolm Turn-
bull, taim em i bin go
long Canberra long las
wik Fonde. 

“Mipela i wok long
wokbung wantaim ol
poroman bilong yumi
long Australia.  Aus-
tralia i gat ekspirens
long holim APEC miting
long 2007 na G-20 mit-
ing las yia.
“Ol bai skelim dis-

pela ekspirens long
helpim PNG i ranim gut
APEC 2018 long Pot
Mosbi. Mipela bai
wokbung long sefti na
sekyuriti samting long
APEC. 

“Ol lida na minista i
kam long 20 kantri  bai
bung long Pot Mosbi
na mipela i statim pinis
ol samting bilong
kamapim sekyuriti op-
eresen long wol sten-
det.  
“Mipela i amamas

long Australia i sapo-
tim ol sekyuriti opere-
sen. Mi laik tok tenkyu
long Australia i helpim
ol polis na ami bilong
PNG na givim trening

long ol
“Mi laik tok tenkyu

tu long Australia i givim
sampela ol masin na ol
samting long hepim
sekyuriti opresen i
kamap gut long dispela
bung. 
“Mi bilip olsem dis-

pela helpim bilong
Australia bai strongim
ol sekyuriti sistem bi-
long PNG bihain long
APEC Samit long
2018.”

Gavman bai helpim refuji manmeri 
OL asailum sika long
Manus Ailan Rijonal
Prosesing Senta husat
i no refuji tru i lusim
PNG, Praim Minista
Peter O’Neill i tok. 
Mista O’Neill i tokim

Praim Minista bilong
Australia, Malcolm
Turnbull, las wik
Fonde olsem gavman i
givim sans long larim
ol refuji tru long
Manus Ailan i kam au-

sait long rijonal pros-
esing senta na kisim
wok, na stap bek long
PNG. 
“Gavman i givim

sans long ol refuji tru
long kam ausait long
Manus na painim wok
na stap bek long PNG. 
“Tasol gavman i

salim i go bek gen ol
lain husat i no refuji
tru long kantri bilong
ol yet.  

Gavman bai helpim
oI lain husat i tru tru
refuji, na husat inap
long wok na kirapim
kantri bilong
mipela,”Mista O’Neill i
tok. 

“I gat ol gutpela re-
fuji husat i gat save na
husat i gat gutpela
pasin wantaim laik na
tingting bilong helpim
kantri bilong mipela.
Gavman i redi long

helpim ol dispela kain
refuji i kisim wok na
stap long PNG.”
Mista O’Neill i tok as

tru long kamapim ri-
jonal prosesing senta
em long stopim ol
manmeri i stilim ara-
pela manmeri, na tu
long sevim laip bilong
ol manmeri husat i
save bungim bikpela
hevi long solwara taim
ol i lusim ples.

WANPELA lokal
lida long Lufa dis-
trik Isten Hailans
i tok tenkyu long
Memba Jeffrey
Kuave i wok long
mekim planti gut-
pela samting long
bringim sevis na
divelopmen long
distrik. 
Pastaim LLG

Presiden bilong
Lufa, Mosike
Itege, i tok
Memba Kuave i
wok long mekim
planti samting
long kirapim ples

na sevim man-
meri, tasol ol wok
manmeri bilong
em i no mekim
wok stret. 
Mista Itege i

bin stap LLG pres-
iden long 6-pela
yia olgeta. Long
lukluk bilong em,
ol pastaim
Memba bilong
Lufa i no save
mekim wok gut
na putim pipel i
go pas. 
Mista Itege i

tok Kuave i wok
long peim skul fi

bilong ol sumatin
bilong Lufa husat
i skul long ol liklik
skul na bikpela
skul wantaim. 
“Em i wok long

kirapim planti
projek. Rot na
bris, skul, haus
sik, wara saplai
na planti ol ara-
pela sevis,” Mista
Itege i tok. 
Mista Kuave i

wok long helpim
ol liklik bisnis
manmeri long
Lufa long statim
bisnis na kirapim
SME. 

“Dispela em i
gutpela samting
em i mekim long
ilektoret bilong
mipela. Pastaim
ol memba bilong
Lufa i no save
givim dispela kain
sevis long pipel.
“Tasol Mista

Kuave i helpim ol
pipel gut tru. Ples
i   senis na divel-
opmen i kamap
insait long 5-pela
yia taim em i
kamap lida bilong
Lufa,” Mista Itege
i tok. 

Kuave i bringim sevis long Lufa

O’Neill toktok wantaim Abbott
PRAIM Minista Peter
O’Neill i bin holim wan-
pela liklik infomol miting
wantaim pastaim Praim
Minista bilong Australia,
Tony Abbott, long las
wiken. Mista O’Neill i tok
tupela i bin amamas long
toktok long planti samt-
ing. 

“Gavman bilong PNG i
laik tok tenkyu long gut-
pela poroman PNG na
Australia i bin gat, na
long ol sapot Australia i
bin givim long PNG taim
Mista Abbott i bin stap
praim minista bilong
Australia,” Mista O’Neill i
tok. 

Mista O’Neill i bin
bungim Mista  Abbott
long  Sydney long las wik
Sarere bihain long em i
bin bungim Praim Min-
ista Malcolm Turnbull
long Canberra we ol gav-
man opisal bilong PNG
na Australia gavman i bin
holim wanpela miting.

Polye belat long kalabus man i dai
OPOSISEN Lida Don
Polye i tok ol polisman
na woda i no gat rait
long kilim ol kalabus
man husat i bin brukim
Buimo haus kalabus
long Lae, Morobe
Provins, na ranawe. 
Mista Polye i no bin

amamas taim em i bin
harim olsem ol woda i
bin kilim 12-pela kal-
abus man taim ol i bin
brukim haus kalabus,
na ranawe i go ausait
long Febuari 25.
“Ol dispela kalabus

man i gat rait long laip.
Dispela kain pasin bi-

long ol woda long kilim
ol kalabus manmeri I
stret long dispela
kantri. 
“Humen raits em i

namba wan samting

long demokresi. Yumi
gat demokretik gavman
i stap long dispela
kantri, na dispela kain
pasin bilong pulim triga
bilong gan long laip bi-
long man i no gutpela
pasin,” Mista Polye i
tok. 
Mista Polye i tok dis-

pela kain pasin bilong
kilim ol kalabus man
bai no inap stretim hevi
bilong haus kalabus.  
“Gavman i mas

kamapim wanpela wok
painimaut long sekim
husat tru i bin sutim na
kilim ol dispela kalabus

lain.”
Em i tok em i bin

kirap no gut taim em
bin harim olsem ol wok
manmeri bilong ne-
senel kot i no  harim
kot bilong ol dispela
kalabus lain na sampela
manmeri husat i wet
kot i stap longpela
taim. 
“Dispela em i no

stretpela pasin. Gav-
man mas mekim wok
painimaut long sekim
gut wanem asua i stap
long ol haus kalabus bi-
long yumi,” Mista Polye
i tok. 

Polye no wanbel long ol
woda i kilim 12-pela kal-
abus man long Buimo.

Kalsa sekta i laikim helpim
WOK long nesenel gav-
man i riviuwim opere-
sen bilong Nesenel
Kalserel Komisin (NCC) i
go daun gut wantaim
wanpela bod memba
bilong NCC.
Wilson Thompson

husat i bot memba na
Siaman bilong Staf na
Apoinmen Komiti wan-
taim NCC i wanbel long
gavman I tok long
glasim operesen
bilonbg NCC.
Em I tok long 2009,

aninit long disisen bi-

long Nesenel Eksekyu-
tiv Kaunsel, nesenel
gavman i bin sanapim
Opis bilong Turisim, Ats
na Nesenel Galeri long
wok wantaim Turisim
Promosen Atoriti Ne-
senel Musium na At Ga-
leri na NCC long
kamapim ol senis i
karamapim lejislesen o
lo, ol woklain, ol aset,
fansen na ol objektiv.
Mista Thompson i tok

long tok I go pas long
Mama Lo bilong yumi,
ol papa bilong mama Lo

i bin putim ol kain kalsa
bilong yumilong PNG,
ol kain tokples na ol
kastom olsem ol
bikpel;a samting, tasol
planti taim i no gat
mani na ol arapela risos
long Kalsa sekta i kari-
maut ol wok bilong em.
Bot bilong NCC i laik

karimaut ol senis long
lukim olsem em i sevim
gut ol pipel bilong dis-
pela kantri aninit long
kalserel sekta.
Dispela i karamapim

ristraksa na rikwes long

ritrensmen na paimen
bilong ol woklain  i ri-
taia I go long Dipatmen
bilong Pesenel Menes-
men long 2015 na ol
senis long  long ol wok
plen samting.
Mista Thompson i tok

ol i painim mani long
stretim ol dinau i go
long sampela skul we ol
lain I bin kam long
namba 5 Melanisen Ats
Festival long 2014 i bin
slip long en, na ol ara-
pela moa. Manimak
long stretim ol dinau
em K15 milien. 



Mas 10 - 16, 2016       Wantok        P5heltnius

PIH Saveman Nius
Ph: 311 3000 and 799 88000 Textline 7155 8866 Website: www.pih.com.pg

“I kam long Pacific International Hospital Port Moresby”

Kidneys are vital organs, which need good care for
proper functioning of your body system. They act as a
filter system of your body to get rid of waste products
and excess fluid.  You have two kidneys, each about
the size of your fist in the back of the body behind the
lower ribs. Sometimes humans have managed to sur-
vive with one kidney as well.

Did you know how busy your kidneys
are? 

Every day they filter about 1,500 litres of blood.. These
waste products are passed out of the body as urine.
Each kidney is made up of million filtering units called
nephrons. Kidneys regulate blood pressure and fluid
balance as well. Not just this, they help produce red
blood cells and vitamin D.

What happens if your kidneys fail to
function properly or gets diseased? 

It can cause wastes, toxins and excess fluid build-up
in your blood.  This condition can decrease your red
blood cell production and cause high blood pressure.
It may prevent your body from getting the right
amount of vitamin D and, therefore, affect your bone
health. It can also cause nerve damage and lead to
seizures.

Anyone can get kidney disease at any time. You have

a higher risk for getting kidney disease if you have:
Diabetes 
High blood pressure 
Glomerulonephritis - a painless inflammation of the
kidneys. 
Inherited condition of cysts in the kidneys (polycystic
kidney disease)
Repeated kidney infections or kidney infections

(pyelonephritis) in childhood
Obstruction to the urine flow

The major concern with kidney diseases are
they do not show any symptoms until the con-
dition turns serious. So KIDNEY DISEASE is
known as a SILENT KILLER. That is why it is im-
portant to be tested.

Two simple tests to check for
Kidney Disease

Urine Test called ACR.  ACR stands for “albu-
min-to-creatinine ratio.” Your urine will be

tested for protein albumin. Having albumin in your
urine is a sign of early kidney disease. 

Blood Test to estimate your GFR.  Your blood will be
tested for a waste product called creatinine. When the
kidneys are damaged, they have trouble removing cre-
atinine from your blood. Presence of creatinine is

tested by glomerular filtration rate (GFR). 

Tips to be kidney healthy

Get regular blood and urine examination.
Manage your diabetes, high blood pressure etc.
Limit your salt intake (<1500 gm/day); include fruits,
vegetable, whole grains in your diet.
Drink plenty of water.

Limit your alcohol intake and if you smoke, try quit-
ting.

Maintain healthy weight -Try to lose extra pounds and
be physically active.

Know the early signs of kidney diseases

Nausea and Vomiting
Loss of appetite
Fatigue 
Sleep problems
Changes in urine output
Muscle twitches and cramps
Swollen hands and feet

On World Kidney Day 10 March 2016, make it a habit
to get kidney check-up done for your kidneys to keep
them fit and going.

No Kidding with Your Kidneys

SME Hailans i givim 
K20,000 long SDP

Frieda Sila Kana 
i raitim 

WANPELA Liklik na
Namel Sais Bisnis (SME)
grup bilong hailans
rijon i namba wan long
givim mani helpim i go
long politikel pati bi-
long Gavana Powes
Parkop bilong NCD,
Sosel Demokretik Pati
long asde Trinde. 
Wanpela man husat i

kolim nem bilong em
yet olsem Safe na i bi-
long Sauten Hailans i
kamap long taim bilong
lonsim fan resing wok
bilong SDP long Gate-
way Hotel na em i givim
wanpela envelop wan-
taim K20,000 kes mani
insait.
Mista Safe i tok, em i

makim ol liklik na namel
sais bisnis na famili bi-
long em yet long Sauten
Hailans long helpim
wantaim dispela mani

long kirapim wok bilong
fan resing bilong SDP. 
Dispela kain pasin i

strongim toktok we Ga-
vana Parkop i bin mekim
long taim bilong lonsim
fan resing olsem, em i
taim bilong ol pipel long
kirap na mekim samting
long painim ol gutpela

kwaliti lidasip bilong ol
pipel we i kam long laik
bilong ol stret. 
Dispela mani bai

helpim ol fan resing
komiti long ranim trans-
pot na ol ples bilong ki-
bung we bai kamap long
Pot Mosbi, Maun
Hagen, Lae, Rabaul na ol

narapela hap. 
Mista Parkop i tok dis-

pela pati em i bilong ol
gras rut stret na ol gras
rut i mas sapotim long
K1 i go long wanem kain
mak ol i laik givim.  Mani
mak bilong baim rejista
bilong wan wan memba
em i K100.

Mista Safe bilong SME Hailans i givim K20,000 long Sosel Demokretik Pati Fan-
resing komiti. 

GAVMAN bilong Aus-
tralia bai no inap
stopim o daunim mak
bilong helpim em i save
givim long PNG aninit
long AusAID, Nesenel
Plening Minista,
Charles Abel, i tok. 
Mista Abel i mekim

dispela toktok bihain
long em na Praim Min-
ista Peter O’Neill wan-
taim ol gavman opisal i
bin go daun long Can-

berra, Australia long
bungim Praim Minista
bilong Australia, Mal-
colm Turnbull, las wik. 
Mista Abel i tok

tenkyu long  gavman
bilong Australia i stap
klostu long wokbung
wantaim gavman bi-
long PNG long givim
sevis long long ol pipel
bilong dispela kantri. 
Oposisen Lida Don

Polye i harim dispela
nius na em i tok tenkyu

tu long gavman bilong
Australia i wok long
sapotim PNG aninit
long AusAID. 
“Australia i wok long

helpim yumi na mi
amamas stret long dis-
pela. Yumi gat gutpela
pasin poroman namel
long tupela kantri bi-
long yumi na dispela
poroman bai kamap
strong moa yet,” Mista
Polye i tok. 

Australia bai helpim PNG yet

Gavana Jeneral i stat wok pinis
GAVANA Jeneral Gren
Sif Sir Michael Ogio i
kam bek pinis long
kantri na statim gen ol
opisal wok bilong em
olsem Het ov Stet long
las wik Fonde. 
Gren Sif Sir Michael i

bin sik na em i bin go
long haus sik long Sin-
gapore long mun Ok-
toba las yia. 
Long haus sik long

Singapore, ol dokta i
bin stretim sik long
lewa bilong em. 
Sir Michael i bin go

sekim sik bilong em
long haus sik long Pot
Mosbi tasol  ol dokta i
bin tokim em long go
haus sik long ovasis. 
Em i bin go sekim sik

long lewa bilong em
long Singapore na i bin
kam bek gen long mun

Novemba las
yia. 
Long mun Jan-

uari 2016, ol
dokta bilong em
i givim tok orait
long em long
wok gen.
“Mi amamas

long kam bek na
mekim wok bi-
long mi olsem
Het ov Stet. Mi
laik tok tenkyu
long Palamen
Spika Theo
Zurenuoc na Sif
Jastis Sir Salamo
Injia long helpim
mi wantaim ol
wok taim mi bin

stap long haus sik,”
Gren Sif Ogio i tok. 

GAVANA Jeneral Gren Sif Sir
Michael Ogio.

SpeedCast i givim gutpela
satalait netwok sistem
SATALAIT solusen bi-
long SpeedCast i
mekim wanpela balus
kampani i beis long
PNG i mekim gut ol
wok bilong en na tu,
long kampani netwok
sistem i ran gut.
SpeedCast em i wan-

pela bikpela global
netwok na satalait
komyunikesen kam-
pani we i save givim
dispela sevis. 
Em i wok wantaim

planti patna long wol
wantaim ol kampani
olsem Winbasic Tech-
nology Solutions na ol
i helpim Pacific Heli-
copters PNG i lukim
planti gutpela risal na
ol samting olsem dau-
nim kos bilong telepon
i go daun long 40 pe
sen mak, na kamapim
netwok i mekim wok
hariap na i gat gutpela
sekyuriti.
Pacific Helicopters  i

wanpela kampani i gat
nem long PNG na i beis
long Goroka. Em i op-
eret tu long ol nara-
pela hap bilong wol
olsem long Esia na
Pasifik na ol arapela

hap moa long wol.
Sevis we Pacific Hel-

icopters i givim em
long haiarim na sa-
tarim  ol helikopta bi-
long em i go aut. Em i
gat 26 helikopta we
em i haiarim na satar-
ium i go aut.
Moa yet, long sait bi-

long mani long daunim
ol salens olsem
kamapim gutpela
komyunikesen sistem
namel long tripela ea
beis olsem hetkwata
long Goroka, Kopi na
Moro, taim namba tu
salens em komyunike-
sen namel long ol
pailot na ol family bi-
long ol i stap ovasis na
ol arapela salens moa
olsem.
Olsem na em i bin

laikim gutpela netwok
long inapim ol wok
komyunikesen long
daunim ol salens na tu,
sevim mani o kos.
Long yia 2013, gut-

pela wok patna namel
long SpeedCast na
Winbasic Technology
Solutions, wanpela
PNG  IT Business Solu-

tions konsalten i wok
long sait bilong net-
working, long luklujk
na stretim ol netwok
rikwaiamen bilong  Pa-
cific Helicopters. 
Dispela i bin

kamapim narapela
kain  network disain
long serim autbaun
benwit namel long
tripela ples na i gut-
pela long kain ples
olsem PNG we i save
ren planti.
SpeedCast na Win-

basic Technology Solu-
tions i wok wantaim na
giivm bikpela helpim
stret long Pacific Heli-
copterslong disainim
na go hetim nupela
netwok long sevim
mani tu. 
Putim ol benwit i

kamapim gut tru
komyunikesen namel
long tripela ki eabeis
na i go moa tu.
Long sait bilong ol

telepon kol kos, kos i
go daun tru long
USD.25 sents long
wanpela minit we pas-
taim, em bin save kos
USD3.00 long wanpela
minit.

Momote-Lorengau rot i 
kisim strongpela banis 
WANPELA 500 mita
nupela siwol o banis
long rot namel long
Lorengau taun na
Momote Ples balus
long Manus i redi
long yusim.
Nupela banis i gat

3,600 kubik mita
bikpela ol ston em i
kamap long mani we
Australia Gavman i
bin givim. Mak bi-
long rot nau i go
antap we ol tait wara
bai i no inap long
brukim rot. 
Dispela nupela

banis arere long sol-
wara bai strongim
dispela bikpela hap
rot bilong ikonomi
na em i no inap bruk
na bagarap long taim
bilong ren, san o
long ol bikpela sol-
wara i bruk. Em i
olsem wanpela hap
bilong wok projek
we Australia i mekim
long stretim na
putim kolta long dis-
pela rot. 
Taim bikpela ren i

kam daun o solwara
i kam antap, em i
ken bagarapim rot
long antap na tu long
ol strongpela ston
samting aninit long
kolta. 
Em bai kamapim

moa hevi long rot
mentenens na bai
mekim rot i no seif
long ran long en.
Seketeri bilong Di-

patmen ov Woks,
David Wereh, i wan-
bel tru long kamap

bilong projek.  
“Dispela bikpela

invesmen long ol rot
bilong Manus bai
stap longpela taim
em i gutpela. Nupela
banis long solwara
bai banisim gut
bikpela hap rot we i
holim ikonomi bilong
provins wantaim ol
narapela bikpela
sevis.  Em i gutpela
tu long lukim olsem
projek i luksave long
ol ples i stap olsem

wanem,” Mista
Wereh i tok.’
Konstraksen bi-

long banis long sol-
wara i kamapim
sampela wok long ol
asples lain bilong
Manus. Moa long 90
pesen bilong ol wok-
lain long projek i bi-
long Manus na moa
long 30 lokol bisnis i
wok long saplaim ol
samting bilong wok
na ol sevis long kain
bikpela projek

olsem.
Deputi Hai

Komisina bilong Aus-
tralia long PNG,
Bronte Moules, i
amamas tu long
lukim wok bilong
projek i pinis nau na
em i toktok moa long
ol gutpela samting
we bai kamap long
dispela projek.  
“Ol rot na ol bris

namel long Momote
ples balus na Maket
long Lorengau em i
bikpela rot i go long
ikonomi bilong
Manus. 
Australia i amamas

long sapotim dispela
projek we i helpim ol
pipel na ol bisnis
long bung na wok
wantaim,” Mis
Moules i tok.
Dispela projek em

i wanpela helpim bi-
long Australia gav-
man we i kam aninit
long Papua Niugini –
Australia Transpot
Sekta Sapot Pro-
gram.

Rot long arere long nambis namel long Momote Ples balus na Lorengau
taun nau i gat banis long solwara bilong strongim rot bai stap longpela
taim. 

U.S i sapotim Klaimet
Smat egrikalsa 

YUNAITET Stets
Ejensi bilong Inte-
nesenel Divelop-
men (USAID)
Pas i f i k -Amer ica
Klaimet Fan
(PACAM) i bin givim
wanpela mani gren
i go long  ChildFund
PNG bilong
strongim wok bi-
long egrikalsa long
12-pela egrikalsa
komyuniti insait
long Rigo Distrik,
Sentral Provins.
ChildFund bai

kisim $512,045
long projek bilong
en, Adaptive, Re-
silient, and Produc-
tive Egrikalsa long
PNG, na ol bai
wokim insait long
tupela yia. 
Dispela gren

mani bai helpim
long lainim ol
komyuniti long
lainim ol narapela
wei bilong lukautim
egrikalsa long taim
bilong bikpela san,
ren na win o taim
klaimet i senis.
Ol opisa bilong

U.S na PNG gavman
i bin stap long opim
dispela projek wan-
taim Joel Maybury,
Deputi Sif ov Misin
long U.S Embesi
long Pot Mosbi.

Mista Maybury i
makim toktok bi-
long Presiden
Barack Obama,
olsem, “I no gat
wanpela salens em
i bikpela tumas
long bagarapim laip
bilong yumi long bi-
hain na ol tumbuna
lain bihain, olsem
senis bilong
klaimet. 
Em bikos klaimet

senis em i bikpela
samting tumas na
senis em i kamapim
i kisim laip bilong ol
samting na ol pipel
long graun. 
Na sapos yumi no

lukautim na wokim
gut, yumi bai i no
inap long go bek
gen na stretim, na
bai yumi no inap
long senis long ol
nupela wei.”
Ol Pasifik Ailan

kantri i stap insait

long namba bilong
ol kantri long wol
we bai kisim
bikpela bagarap
long klaimet senis.
Klostu olsem hap
namba bilong pop-
ulesen husat i save
stap insait long wan
mail eria bilong
nambis.  
Ikonomi bilong

dispela rijon i save
stap laip wantiam
ol samting i kam
long solwara,
turisem, forestri,
egrikalsa na olgeta
dispela samting
inap kisim bagarap
bilong klaimet
senis. 
Long Mas las yia,

Kategri 5 Tropikel
Saiklon Pam i
kamapim bikpela
bagarap long wan-
pela hap bilong
kantri populesen
long Vanuatu. 
Dispela samting i

soim klia olsem i
mas gat strongpela
banis long stopim
ol bagarap bilong
klaimet senis,  long
olgeta hap bilong
rijon. 

Mista Maybury i
tokaut gen long
strongpela laik bi-
long ol pipel bilong
Amerika long gut-
pela sindaun bilong
ol pipel bilong Van-
uatu. 
“Mi amamas long

ol patnasip na
komitmen long
kamapim strong-
pela banis bilong
klaimet senis. Pres-
iden Obama i tok
long dispela senseri
olsem Pasifik
Senseri, na aninit
long lidasip bilong
em, Yunaitet Stes i
wok long kamapim
ol pasin Poroman
insait long rijon,”
em i tok. 

PACAM i save
helpim 12-pela
Pasifik Ailan kantri
wantaim ol gren
mani long helpim ol
long ol i no ken
kisim bikpela
bagarap long
klaimet senis. 
Ol i save givim ol

gren mani i go logn
ol sivel sosaiti oge-
naisesen long sapo-
tim klaimet senis
wok.
ChildFund, em i

wanpela non-gav-
man, non-propit
ogenaisesen we i
save bringim senis
bilong stap long-
pela taim long ol
pikinini na famili bi-
long ol long stap
gut longpela taim.  
PACAM na Child-

Fund bai wok wan-
taim insait long
dispela gren fan
long strongim ol
pasin bilong
kamapim gutpela
egrikalsa long stap
longpela taim bi-
hain.

“ Sapos yumi no
lukautim na
wokim gut, yumi
bai i no inap long
go bek gen na
stretim, na bai
yumi no inap long
senis long ol nu-
pela wei.”

U.S. Embesi Deputi Sif ov Misin,  Joel Maybury long taim bilong lonsim  egrikalsa projek bilong ChildFund insait long
Rigo Distrik, Sentral Provins, Papua Niugini.

Tuma salensim Usino LLG
long groim moa kakao

Mathew Yakai i raitim

OL KAKAO fama long Usino lokal level gavman
eria long Madang provins i kisim bikpela salens
nau long groim moa kakao long helpim sindaun
bilong ol na ol i no ken putim was tasol long mani
i kam long maining na timba。

Kakao prodaksen tu em go wantaim Nesenel
Gavman Visin 2050 long bringim mani i kam in-
sait long kantri na tu promotim smol na medium
entaprais （SME）em  Nesenel Gavman i wok
long promotim.

Greg Tuma, Komyuniti Afes supavaisa long Ku-
rumbukari Main bilong Ramu NiCo Menesmen
(MCC) Limited, i mekim dispela toktok bihain
long kampani i bin helpim ol kakao groa long
Usino LLG.

Long las wik Fraide, Mas 4, Ramu NiCo i bin
helpim Jerry Borkent, wanpela lokal kakao fama
long Usino bikples taim ol i bin bringim 15000
kakao sidling i go long Yamagi viles long em bai
planim long gaden bilong em。 Ol kakao sidling
ya i kam long wanpela neseri projek em PNG
Kakao Kokonas Institiut（ PNGCCI） na Ramu
NiCo i kamampim aninit long pablik-praivet-pat-
nasip program long namba wan taim ol i givim
50000 neseri polibeg i go long ol kakao fama long
Usino long kirapim kakao neseri.

“Kakao em bai helpim ol rurel fama longpela
taim long Usino LLG, na kopi em gutpela long ol
rurel pipel bilong Bundi LLG.” Mista Tuma i tok.

Mista Tuma i tok Ramu NiCo Main na na ol
arapela mineral risos divelopmen olsem
Marengo Main bai pinis olgeta, tasol egrikalsa
wok bai stap yet. Wankain tu timba wok bisnis
bai pinis。

Em i mekim dispela ol toktok long strongim
Jerry Borkent long kakao prodaksen。

“Usino na Bundi LLG bipo i bin stap long bus
na i no gat rot tasol taim RamuNiCo i kam insait
na wokim rot koneksen i go long ol bikpela taun
na askim ol lokal fama long go het long yusim ol
rot wantaim wok bisnis bilong kakao fam,” Mista
Tuma i tok  

Mista Borkent i tok tenkyu long Ramu NiCo
long helpim ol i givim. Em i askim ol arapela di-
velopmen patna olsem World Vision na Walium
Distrik Egrikalsa opis long wok klostu wantaim
Ramu NiCo long strongim dispela PPP wok-bung
namel long ol yet.

Greg Tuma bilong Ramu NiCo CA Dipatmen i lukluk long ol kakao sidlings Jerry Borkent na Mag-
gie i rausim long trak. Poto: Mathew Yakai.

Polis i bin holim pasim man
i brukim peirol lo
WANPELA man long
Sauten Hailans em i
wanpela bilong tripela
lain husat ol polis i
painim aut na sasim ol,
long ol i bin mekim
sampela paul pasin
long Polis Hetkwata
peirol sistem.
Peter Kone i gat 29

krimas bilong Erave,
Sauten Hailans provins,
em ol i bin holim pasim
na sasim em long
mekim paul pasin
egensim kantri aninit
long seksen 407 (1), (b)
bilong Kriminal Kod
Ekt, 1974.
Dispela em i namba

tri man ol i bin holim

pasim em long paul
pasin i bin kamap long
peirol seksen bilong
Polis Hetkwata.
Ol i bin holim pasim

tupela marit, Christo-
pher Chapau na
Rhonda Kerea, long
Manus provins long
Febueri 16, long tupela
i bin mekim wankain
asua.
Ekting Asisten

Komisina bilong Kraim,
Victor Isouve, i tok
Kone em i namba tri
man ol i holim pasim
em long taim wok
painim aut i stat long
pinis bilong las yia,
2015.

''Kone na wan wok
bilong em i traim long
mekim asua pasin
egensim stet (kantri)
na kamapim wanpela
giaman peirol akaun ol
i painim aut olsem
Zurich Zeibesh. Tupela
i go het na kamapim
wanpela klem, mani
mak long K101, 670.74,
tasol ol i bin painim aut
kwik taim bipo long ol i
bin salim mani i go in-
sait long dispela gia-
man akaun,'' Isouve i
tok.
''Giaman klem bilong

fainal pe bilong ol wok-
lain bilong gavman i bin
go insait long Fainens

Alesko perol sistem na
ol woklain bilong
Fainens Dipatmen i
painim aut. 
''Ol i bin salim dispela

hevi i go long Kraim
Dairektoret na ol i
holim pasim Kone na
sasim em long Febueri
26 long em i stat insait
long dispela paul pasin
i laik kamap.
Wok painim aut bi-

long asua pasin i
kamap long polis peirol
em ol i stat long
strongim na kamapim
bikpela na ol i lukluk
long holim pasim sam-
pela moa long ol wik i
kam.''

DITEKTIV bilong Nesenel
Kapital Distrik (NCD) i
painim aut wanpela
bikpela gan, bulet na tu-
pela yunifom bilong
polis we wanpela man
Buka i werim stap.
Dispela man i holim

dispela bikpela gan
werim yunifom bilong
polis na kamap olsem
wokman bilong polis
taim ol i holim pasim em
insait long eria bilong
wanpela kampani bilong
ol Esia.
Ekting Asisten

Komisina bilong Kraim,
Victor Isouve, i tok, ''Ol i
bin painim aut olsem
dispela man, Scott
Dylan, i gat 37 krismas
bilong Tarara viles long
Kieta, Atonomas Rijon

bilong Bogenvil, i kamap
sekyuriti bilong sampela
man Esia taim ol i holim
pasim em long kampani
eria long hap bilong tro-
moi rabis long 6 Mail.
''Ol ditektiv woklain

aninit long Kraim Dairek-
toret long Polis Hetk-
wata i bin kisim toksave
long sampela lain na i
holim pasim dispela man
Buka i lukautim ol man
Esia wantaim dispela
bikpela gan.
Polis i bin painim aut

dispela gan em i HK MP5
Semi-Otometik Asalt
Raifol wantaim siriel l
namba B75457, na em i
bin putim 17-pela 9mm
bulet. Ol i bin kisim dis-
pela gan na putim Dyalin
i go insait long polis sel.
Bihain, ol i bin painim

aut olsem, Dylan em i
bipo PNG Difens Fos sol-
dia, husat i holim dispela
gan na i werim ol polis
yunifom.
Ol i saspek olsem wan-

pela senia polis opisa i
bin givim ol gan, bulet
na yunifom long dispela
man nating long kamap
sekyuriti bilong ol man
Esia.
''Ol ditektiv bai painim

aut dispela polis opisa
na holim em na sasim
em,'' Isouve i tok.
''Polis Komisina Gari

Baki i tok klia olsem
2016 em i yia bilong disi-
plin na dispela kain asua
pasin bai strongim ol
narapela memba bilong
Konstabuleri long
kamapim korap pasin.''

Polis i holim pasim 
giaman polisman

Huafolo i autim ivaluesen ripot bilong FSVU
Philemon Tame 

i raitim

DEPUTI Komisina bilong
Polis, Raphael Huafolo, i
tokaut long ivaluesen
ripot bilong Famili na
Seksel Vailens Yunit
(FSVU) bilong Royal
Papua Niugini Konstabu-
leri (RPNGC) long Tunde.
Australia Gavman i
helpim PNG long dispel
program.
FSVU Ivaluesen Ripot

em i riviu bilong em yet
long operesen bilong
FSVU long olgeta hap
long kantri.
Ol i stat kamapim

FSVU long yia 2009 inap
nau long 17 polis stesin
insait long PNG. FSVU i
save redim narapela kain
spes we ol opisa husat i
trening pinis long en i
ken harim ol hevi bilong
famili na seksuel vailens
long stretpela rot.
Riviu i redim ol sevis

we RPNGC i save givim
long ol lain husat I kisim
bagarap long famili na
seksuel vailens. Risal bi-
long dispela riviu bai
soim rot long ol lain i

save kisim bagarap long
banisim ol yet aninit long
lo bilong dispela yunit.
Deputi Komisina,

Huafolo, i makim maus
bilong Komisina bilong
Polis na i tok, “Konstab-
uleri i redim wanpela
namba wan sevis na i
toktok long famili na sek-
suel vailens hevi we ol
pablik husat i save kisim
bagarap long famili na
skeksuel vailens i gat nid
long en.”  
“Konstabuleri i luksave

pinis olsem famili na sek-
suel vailens em i bikpela
wari PNG i gat.”
Huafolo i tok moa

olsem, insait long planti

yia, famili na seksuel
vailens i kamap olsem
wanpela samting nating
we kalsa bilong PNG i no
save wari long en. Bipo
long ol i kamapim FSVU,
ol i no save ripot long
planti ol lain i save kisim
bagarap long seksuel
vailens long ol polis ste-
sen, bikos ol i ting olsem
em i liklik problem.
“Tasol, taim ol i

kamapim FSVU na tok-
save bilong Famili Sek-
suel Vailens i kamap
bikpela, dispela hevi i
stop liklik. Ol polisman i
mas tingim gut bikos
planti ol ripot bilong
famili na seksuel vailens

i kamap namel long
polisman tu,” Huafolo i
tok. 
“Komisina bilong Polis

i bin givim wanpela polis
sekula long yia 2007, we
olgeta polis opisa i mas
mekim wok painimaut
long ol famili vailens
ripot na dispela i no
kamap.

Dispela pepa i givim
pawa long kamapim
FSVU insait long RPNGC,
na ol i kamapim insait
long tripela polis stesin
long Pot Mosbi olsem
Badili, Waigani na
Boroko.
“Bihain, FSDV i kamap

long ol narapela provins

olsem Morobe, Is Nu
Briten, Wes Sepik,
Westen Hailans, Isten
Hailans na long Atono-
mas Rijon bilong Bo-
genvil, na wanpela moa
ol bai opim klostu taim
em long Galp Provins.”
Huafolo i tok, RPNGC i

wok bung wantaim
helpim bilong Australia,
PNG na Australia Lo na
Jastis Program (PALJP),
insait long 5-pela yia
long dispela eria. 
Na i gat wanpela tren-

ing tu i bin kamap insait
long RPNGC long FSV
karikulum long Bomana
Trening Kolis long yia
2013. 

Australia Hai Komisin i strongim Royal Papua Niugini Konstabuleri (RPNGC) long karim aut Famili na Seksuel
Vailens Yunit na stopim ol hevi i kamap long famili na seksuel vailens. Piksa i soim wokmeri bilong Australia
Hai Komisin na Deputi Polis Komisina, Huafolo, i sekhan na soim ivaluesen ripot. Poto- Philemon Tame 

Polis i holim pasim wanpela man long kilim kandre
POLIS long Sentral
Provins i holim pasim
wanpela man ol i bilip
olsem em i bin kilim
wanpela boi husat i gat
tripela krismas.
Dispela man, Riwari

Kapala, i gat sik long het
bilong em i kilim kandre
bilong em, Dikana Auna,
long viles bilong ol long

Abau Distrik, Sentral
Provins.
Papa na mama bilong

boi i dai, Mista na Misis
Auana i ripot olsem tu-
pela i lusim boi bilong tu-
pela long haus wantaim
Kapala na tupela i go
long gaden. Kapala i
yusim wanpela bus naip
na kilim Dikana  na tro-

moi bodi bilong em sam-
pela mita longwe long
haus bilong ol.
Tupela papa na mama

bilong bebi i painim bodi
bilong bebi na ripot long
ol polis. 
Ol polis i holim dispela

man na lokim em long
Boroko Polis stesin sel na
em i wet long kot.

Dispela hevi i kamap
long Trinde, Mas 2,
2016.
Wankain taim, ol polis

i painimaut wanpela
meri i gat 23 krismas i
kilim em yet long Sande,
Mas 6 long wanpela api-
nun long Urio viles long
Popondetta, Oro
provins.

Polis i bilip olsem dis-
pela meri, Barbara Egim-
bari, i kilim em yet bihain
long em i bin kros wan-
taim papa na mama bi-
long em.
Barbara i taitim wan-

pela laplap long nek bi-
long em na em i
hangamap.

Winnie William
i winim awot
I bin gat wanpela bung bilong ol meri i bin
kamap long Mosbi long tripela de na wanpela
meri  Winnie William i kisim bikpela luksave
long taim ol i makim em olsem wina bilong
wanpela spesel awot.
Em i kisim Strongpea meri awot  long dis-

pela yia.
Ol i kolim dispela awot Intenesenel

Wimens Karij Awod, Mis William i bin kisim
nominesen long kisim luksave long strong bi-
long em, gutpela wok na sakrifais long sevim
laip bilong planti manmeri na pikinini long
PNG long wok bilong em olsem wanpela nes.
Embaseda bilong Amerika long PNG,

Catherine Ebert-Gray i bin amamas long givim
luksave i go long Mis William long nominesen
bilong em long dispela yia. 
Winnie William i bilong Mendi long Sauten

Hailans na em i wanpela nes na i mekim wok
bilong Katolik Helt Seketeri long Daiosis bi-
long Mendi.

Embaseda bilong Amerika long PNG, Catherine
Ebert-Gray i bin amamas long givim luksave i
go long Mis William. 

Stori na poto i kam long NSO
midia yunit

HAJILY Kele, Het ov Populesen
Sosel Stetistiks, na Kodineta bi-
long Demograpik Helt Sevei long
2016 i tok amamas long ol
provinsal edministrese long
kamapim gutpela Demograpik
Helt Sevei (DHS) pri-tes insait
long Galp na Sentral Provins.
Demograpik Helt Sevei 2016

em i wanpela sevei bilong paini-
maut ol namba bilong ol pipel i
stap long wanpela haus wantaim
stori bilong wanem taim mama i
karim, wanem kain mani na kago
ol i gat, wanem kain ol sik i save
painim ol, hamas lain i dai na ol i
dai long wanem kain sik. 

“Mi laik tok tenkyu long Galp
na Sentral Provinsal Edministre-
sen na ol pipel bilong ol long
sapot na kopresen ol i bin givim
long taim bilong wokim pri-tes bi-
long Demographik Helt Sevei. 
“Mi laik tok tenkyu tu long ol

stekholda bilong mipela, husat i
memba bilong DHS 2016 Nesenel
Stia Komiti na Yusa Edvaisori
Komiti husat i helpim long raitim
ol kewsten pepa wantaim
mipela, pastaim long pri-tes,”

Misis Hajily Kele i tok.
Pri-tes i bin kamap long traim

namba wan draf kwesten pepa
bilong DHS 2016  na long lukim ol
dispela kwesten fom bai go
olsem wanem. Em i bikpela samt-
ing long kain tes i kamap long ol
lain bilong mekim wok bai lukim
na i ken stretim sapos i gat sam-
pela hap i sot.  Em bai helpim
long makim gut taim bilong askim
wan wan kwesten olsem long ol
bai askim gut. Dispela em bilong
redi long bikpela moa sevei bi-
long helt bilong ol pipel we bai
kamap bihain long dispela yia yet.   
Ol pri-es i bin kamap long

wankain taim insait long tupela
provins wantaim  stat long de 29
Februeri i go inap long Mas 4
2016. 
Pri-tes long Galp i karamapim

olgeta 6-pela Sense Yunit olsem,
Petoe, Meii na Kerema Eben, na

long Sentral Provins em ol i go
long Gavuone, Kapari na Kupiano
taun.
Fil Operesens Brens Menesa,

Lawrence Doriga i tok ol i bin
painim hat liklik tasol em i gut-
pela long ol i lainim nupela samt-
ing bikos ol i save tingting olsem
wok bilong askim kwesten long ol
ples em i isi samting. Tasol long
dispela wok ol i painim olsem ol i
nidim planti taim long askim

kwesten na kisim bekim. 
“Mipela i lukim olsem namba

bilong sampela ol haus insait long
ol Senses Yunit i no planti tumas,
olsem ol namba bilong ol haus
lain we mipela i makim, olsem na
em i mekim wok bilong mipela i
isi,” Mista Doriga i tok.
Nesenel Stetistisen, Roko

Koloma na menesmen bilong Ne-
senel Stetistikel Opis, i laik tok
tenkyu tu long sapot bilong ol di-

velopmen patna olsem Yunaitet
Nesen ejensi, WHO na UNFPA
long givim ol risos i go long Dipat-
men bilong Nesenel Plening na
Monitaring, Dipatmen bilong Helt
na ol narapela patna long wokim
dispela pri-tes, wantaim Yusa Ed-
vaisori Komiti na DHS Stia Komiti.
NSO bai wokim sampela moa

pri-tes bilong DHS 2015 data
koleksen long ol mun i kam bi-
hain.

DHS Pri-tes kamap gut long provins

Pri-tes long Kerema

Ol skul prinsipel
kisim tok lukaut
EKTING Seketeri bi-
long Edukesen,
Dokta Uke Kombra i
givim toktok long ol-
geta skul prinsipel
long insait long Ne-
senel Edukesen Sis-
tem long ol i mas
bihainim ol duti
travel protokol o lo
bilong travel ausait
long ol lokal insti-
tiusen na skul bilong
ol. 
Dokta Kombra i

givim dispela tok
save insait long wan-
pela Pas Instraksen
Namba 3 bilong
2016 long Trinde,
Mas 2. 
Em i tok, em i harim

olsem ol prinsipel na Ga-
vaning Kaunsil memba bi-
long ol skul i wok long
travel o raun klostu, klostu
i go long Pot Mosbi o long
narapela hap na ol i no save
kisim tok orait. Dispela
samting i kamap olsem
wanpela hevi insait long
Edukesen Dipatmen.   
Moa long en, em i tok

olsem ol dispela raun i save

westim mani na i no gat
gutpela as bilong en.  
Dokta Kombra i tok save

long olgeta skul olsem ol
skul fi mani we Gavman i
bin putim em ol i mas
yusim long kamapim gut-
pela kwaliti edukesen long
ol sumatin na ol i mas
yusim gut. Ol i no ken
yusim long raun nating. 
Em i tok lukaut long ol

skul edministreta long was
gut long bihainim ol dispela

gaidlain bilong duti
travel ausait long
eria bilong skul na
provins bilong ol; ol
i mas tok klia long
wanem as bilong
wokabut, hamas
mani ol bai yusim na
wanem kain helpim
bai ol i ken bringim i
go bek long skul.
Pastaim long ol i
wokabut, ol i mas
putim wanpela
askim i go long ol
atoriti na kisim tok
orait. Ol provinsal
institiusen i mas
kisim tok orait bi-
long Provinsal
Edukesen Edvaisa o

Provinsal Edministreta o
man o meri husat i kisim
ples bilong em, na ol ne-
senel institiusen i mas kisim
tok orait long ol Asisten
Seketeri.
Long pinisim tok, Ekting

Seketeri i laikim olgeta skul
prinsipel, siaman na ol
memba bilong skul bot
long was gut na bihainim
gut ol lo na toktok bilong
em. 

Ekting Seketeri bilong Dipatmen bi-
long Edukesen, Dokta Uke Kombra
PhD.

UN skolasip long sumatin rait
long sastenebel divelopmen
Yunaitet Nesens
(UN) na Seton Hall
Yunivesit i wok long
givim ol prais na sko-
lasip long ol sumatin
long PNG long ol gut-
pela tingting bilong
ol long sastenebel di-
velopmen.
Yunaitet Nesens

Akademik Impek
wantaim Seton Hall
Yuivesit long Yu-
naitet Stets bilong
Amerika i singaut
long ol haiskul
sumatin long Papua
Niugini na long ol-
geta hap graun, long
go insait long wan-
pela program bilong
Sastenebel Divelop-
men Salens. Dispela
em i wanpela global
resis long painim ol
nupela aidia long
kamapim sastenebel
divelopmen we bai
stap longpela taim.  
Long yia i go pinis,

ol lida bilong wol i
tok orait long 17 Sas-
tenebel Divelopmen
Gol (SDGs), long pin-
isim poveti o laip we
i no gat samting tru,

pasin bilong pait na
daunim narapela
man, na injastis,
lukautim graun na
long helpim olgeta
pipel long ol i mas
gat gutpela sindaun
taim yumi bungim
yia 2030. Long
makim stat bilong
dispela bikpela
global eksen we ol
gavman long wol bai
mekim, dispela yia
em i gutpela long
kamapim moa
awenes o luksave
long sosaiti na long
kisim planti lain long
kam insait na mekim
wok.  
Singaut i go long ol

sumatin long ol-
geta hap graun
long raitim wan-
pela stetmen o
toktok inap long
300-500 wod na
stori long wanpela
nupela wei bilong
lukluk long
kamapim wanpela
bilong ol SDGs. Ol i
ken wokim ol pro-
posal bilong wan-
pela projek o

kempein o wok mari-
mari na em i ken
lokal o global. Ol
sumatin i ken rait
long skul bilong ol, o
komyuniti bilong ol o
kantri na rijon bilong
ol.  
Yunaitet Nesens

long Papua Niugini i
luksave long bikpela
wok ol sumatin inap
long mekim long luk-
save long ol SDGs.

“Dispela resis i
givim wanpela gut-
pela sans long tingt-
ing i go pas long
wanem ol gutpela
wei bilong kamapim
luksave na sapot long
kamapim ol SDG. Mi

laikim planti Papua
Niugini sumatin long
salens long dispela
wanpela gutpela
sans,” Roy Trivedy,
UN Residen Kodineta
long PNG i tok. 
Husat ol i makim ol

long gat ol gutpela
aidia bai winim mani
prais na hap skolasip
long skul long Seton
Hall Yunivesit.  Kes
prais bai helpim ol
long lonsim o statim
nupela aidia bilong ol
o long kamapim moa
awenes long ol SDGs. 
Namba wan wina

bai kisim $2,500
prais mani na wan-
pela $10,000 skolasip
long go skul long Yu-
nivesiti. Namba tu
ples wina bai kisim
$1,000 prais mani na
wanpela $6,000 sko-
lasip. Ol narapela lain
husat i go insait long
fainel resis bai kisim
wanpela $4,000. Bai i
gat moa sapot i kam
long ol i go skul long
Yunivesiti wantaim
sampela narapela
samting.   

Roy Trivedy – UN Residen
Kodineta long PNG

MV YWAM 2016 autris i
mekim gutpela wok

YWAM’s Trening na
Medikal Sip, MV YWAM
PNG, i pinisim wanpela
gutpela autris wok bilong
en long 2016 long Kikori
Distrik, Galp Provins.
Em i wanpela spesel ran

bilong dispela sip bikos em
i makim long namba wan
taim dentis klinik na ai
klinik i wok antap long sip,
de taim klinik bilong stre-
tim na givim marasin bi-
long ai, klinikel leboretori
bilong sekim ol binatang
bilong sik na moa patrol
bot long kisim ol volantia
helt wokman na meri  go
insait long ol ples. 
Insait long 10-pela de bi-

long klinik, 3000 pipel i bin
kisim heltke na trening.
Wantaim dispela em wok
wantaim helpim bilong 31
PNG helt wokman na meri
long Kikori distrik. YWAM
medikal na trening tim i
putim ol mobail klinik in-
sait long 16 ples.  
Ol i bin givim aut 3,000

imunaisesen o banis sut,
givim aut moa long 600 ai
glas na moa long 50 man,
meri na pikinini i kisim op-
eresen bilong ai na ol inap
long lukluk gut gen.
YWAM Medical Sips

Menesing Dairekta, Ken
Mulligan, i tok olsem em i
gat bikpela amamas tru

long dispela gutpela wok
autris i kamap long stat bi-
long yia yet. 
“Strong bilong mipela

long wok i kamap bikpela
moa wantaim Stes 2 bilong
redim ol nupela klinik
antap long sip na tu, long
moa patrol bot mipela i
gat.  
Em i narapela kain taim

we lewa bilong mipela i
kalap long lukim visen bi-
long mipela i karim trupela
kaikai long laip bilong
planti lain i senis na kamap
gut. Moa yet long en
mipela i gat moa sans long
ol lokal helt woka long
kisim moa ekspiriens na
trening taim ol i wok wan-
taim mipela,” Mista Mulli-
gan i tok.
YWAM Medikal Sip

Senia Program Menesa,
Dokta Sarah Dunn, i tok ol
100 volantia i kam long 18
kantri na i bung wantaim
long mekim dispela wok
marimari. Namel long ol i
gat 17 ol Papua Niugini
yet. 
“Medikal tim bilong

mipela i wok klostu wan-
taim Galp Kristen Helt
sevis long dispela wok
autris. Sampela bilong ol
wokman na wokmeri bi-
long ol i helpim ol dentis
bilong mipela insait long
nupela klinik long sip, sam-
pela i wok long namba
wan taim insait long op-

eresen tieta na moa yet i
bung wantaim mipela long
matenel na pikinini helt
patrol insait long bus.
teams worked closely
alongside Gulf Christian
Services on this outreach.
Some of their staff Helt
tim long Karati Sab-helt
Senta tu i bung wantaim
mipela long wokim ol pa-
trol i go long ol ketsmen
eria bilong ol. 
Em i wanpela gutpela

wok bung stet we i helpim
mipela long mekim moa
wok insait long ol ples long
Ihu, Baimuru na Is Kikori,”
Dokta Dunn i tok.
MV YWAM PNG i bin

kam bek long long Pot
Mosbi long kisim moa
marasin saplai, kaikai na
moa volantia, pastaim
long em i go olsem long
Westen Provins we bai ol i
wok moa long hap bilong
Bamu Rurel LLG, long
Midel Flai Distrik. 
Westen Provins em i

wanpela bilong ol sapota
bilong YWAM Medikal Sip
we i bin givim K200,000
long helpim ol wok opere-
sen bilong en long provins. 
MV YWAM PNG i bin

lusim Pot Mosbi long
Tunde long i go long West-
ern Provins na bai stap
mekim wok inap long tu-
pela wik. 

110 pipel i kisim helpim long ai bilong ol bihain long sejeri o operesen long nupela klinik
long sip. 

409 pipel i kisim dentel tritmen long dentis klinik antap long sip.

PLANTI pipel bai kisim helpim
long taim Laions Nesenel
Risets Senta bilong Ai Helt i op
long Yunivesiti bilong Papua
Niugini (UPNG) kempas long
Mas 9, 2016.
Dispela bikpela invesmen

bilong Laions Klap Intenesenel
Faundesen em i gutpela wok
tru i kamap long strongim ai
helt wok long ol komyuniti
long ol sevis,  na long trening
bilong ol lokal ai ke wokman
na meri. 
Sik bilong ai pas na ai i no

lukluk gut em i  save givim
hevi long laip bilong ol pipel
long PNG, long bagarapim
ikonomi bilong ol komyuniti
na kantri, bikos  ol pipel i hat
long kamapim gutpela samt-
ing bilong salim na kisim
mani, planti i painim hat long
wok mani na i putim moa wok
long ol helt wok na ol helt ke
kos i go antap. 
I gat ol ripot i soim olsem ol

pipel husat i kisim ai no gut
em krismas bilong ol i 50 na i
go antap na em i 29.2 pesen,
wantaim bikpela nid bilong
putim ol aiglas long
(45.7pesen) na klaut long ai
(35.2 pesen). Antap long dis-
pela, i gat 14 optamolojis o ol
dokta i gat moa save long ai,
insait long PNG.  Mak bilong
Wol Helt Ogenaisesen (WHO)
em i 72.
Wok bung namel long PNG

Ai Ke, Brien Holden Visen In-
stitiut na PNG Australia gav-
man long kamapim ol
sastenebel sistem long mekim

isi long ol pipel long kisim
sekap long ain a long stretim
ai bilong ol i lukluk gut gen.
Dispela wanbel bilong wok-
bung i bin stat long yia 2008
na i kamapim pinis planti gut-
pela wok long helpim planti
tausen manmeri na pikinini
long kantri. 
Samuel Koim, Senia Menesa

PNG Ai Ke i tokaut long nupela
senta, “Planti taim yumi save
lukim bagarap long komyuniti
na ol wan wan manmeri na
pikinini  tasol dispela i gat rot
long stopim. 
Yumi mas mekim wok yet

long stretim dispela hevi na
kamapim luksave long PNG.
Mipela amamas na tok tenkyu
long Laions Netsa Risos Senta
bilong Ai Helt.”
Amanda Davis, Sif Op-

ereting Opisa, Pablik Helt,
Brien Holden Visen Institiut i
bin kamap long lons.  Em i tok,
“Laions Nesenel Risos Senta
bai apim nem bilong ai ke long
PNG na bilong Medikal Skul
bilong Yunivesiti bilong Papua
Niugini; na long strongim na
mekim gut trening bilong ol ai
dokta na ol  narapela ai helt
wokman na meri. 
Em bai kamapim nupela

model bilong pablik-praivet
fanding pantasip.”   
Long 2014 Laions Klup Aus-

tralia i lukim Visen 2020 Aus-
tralia long kisim ol nupela
tingting long kamapim wan-
pela fanding proposol bilong
PNG.  
Memba bilong Visen 2020,

Brien Holden Visen Institiut i
go pas long wokim ol wok
painimaut wantaim olgeta
lain memba bilong Nesenel
Komiti bilong stopim Ai Pas,
UPNG, Dipatmen bilong Helt
na ol lokol ai dokta o optal-
molojis. 
Ol i bin lukim olsem wan-

pela namba wna wei long
sapotim ai helt long PNG, em
long kamapim wanpela Ne-
senel Risos Senta bilong Ai
Helt  (NRC) long UPNG. NRC
bai mekim ol wok olsem: 

• Kodinesen bilong ai
ke sevis na helt promosen ek-
tiviti long kamapim moa luk-
save bilong ai helt long PNG; 
• Sentral hab o namel

ples bilong givimaut ol ai glas
na ol narapela samting bilong
helpim ai we i no kos bikpela
mani tumas.
• Edukesen na trening

bilong ai ke wokman na wok-
meri olsem ol nes, optalmolo-
jis na ai glas teknisen 
• Kepesiti divelopmen

bilong Nesenel Komiti bilong
Stopim Ai Pas i sapotim ne-
senel edvokesi. 
Wantaim dispela projek,

CBM PNG, wanpela memba
bilong Nesenel Komiti bilong
Stopim Ai Pas i wok wantaim
UPNG long kamapim na putim
mani bilong kisim wanpela
optalmolojis leksera long
UPNG.  Dispela senis bai
helpim long strongim projek
na long kamapim gutpela ai
helt long PNG.

Laions i helpim ai helt bilong PNG 

OL pipel bilong bik-
ples Hula i ken ama-
mas nau bikos lokol
memba na Atoni Jen-
eral, Ano Pala i done-
tim wanpela nupela
embulens bilong
Hula Helt Senta i no
long taim i go pinis
long helpim 15 viles
long hap bilong Rigo
Nambis.
Senia Rejista Nes

na Mid Waif, Kila Ta-
mate husat i bin kisim

wok long Hula Helt
Senta long Oktoba
2014, i amamas tru
na tok tenkyu long
sapot bilong Rigo MP
na Minista bilong
Jastis na Atoni Jen-
eral, long givim dis-
pela embulens bikos
em bai helpim ol
pipel moa. 

“Mipela i laki lain
tru long kisim luksave
long gutpela memba
wantaim donesen bi-

long embulens,” Nes
Kila i tok.  
“Dispela embulens

bai kamapim bikpela
senis long ol sikman
na meri long taim bi-
long imejensi we ol i
mas go  long Kwikila o
Pot Mosbi Haus sik
hariap. Hula Helt
Senta yet i save
lukautim 27,000 pipel
insait long 15 ples na
dispela embulens i
strongim wok bilong

mipela insait long
Rigo Nambis,” Sista
Kila i tok. 
Long taim em i

givim ki bilong embu-
lens long Sr. Kila,
Mista Ano Pala i
tokim ol helt wokman
na meri long helt
senta olsem em i
amamas tru long gut-
pela wok bilong ol
long Hula na ol ples
klostu. 
“Dispela ples i

givim mi bel isi bikos
em i wei ol pablik
sevan i mas wok long
olgeta hap,” Mista
Pala i tok.
“Mipela i no stap

long hia long wokim
bisnis. Mipela i stap
hia long givim sam-
pela sevis na yupela i
mekim gutpela wok
na mi bai sapotim yu-
pela yet long dispela
Helt Senta bikos sevis
bilong yupela i
helpim ol pipel bilong
dispela hap,” Mista
Pala i tok.

Hula Helt Senta i kisim
nupela embulens  

Rigo MP Ano Pala i givim ki bilong embulens long Hula Haus Sik wok lain. 

“Save na
mekim”

I kam long liklik buk, Stori na Wok, 
Elizabeth Cox i raitim

Skruim i kam long las wik

5. Kompos
Toksave: Kompos em i wanpela narapela lo

gen we ol mama i ken bihainim long kamapim
gutpela gaden kaikai, na long bosim gut graun
olsem gris i no ken pinis kwik tumas. Kompos
em i fetilaisa (Fertilizer) bilong yumi yet. Em i
wanpela gutpela wei long yusim ol pipia long
helpim gut gaden. 
Sapos yumi sot long graun, o yumi laikim

gaden i stap klostu long haus, o ples, yumi mas
traim na wokim kompos na miksim wantaim
graun long givim bikpela gris long mekim
kaikai i kamap gut. 
Sapos yumi yusim wanpela gaden tri o

foapela taim na yumi ting graun i laik sot long
gris, orait larim kompos wantaim graun bipo
yu planim gen. Mekim olsem, (na malsim
gaden tu) na bai yu inap stap na kamapim
kaikai long dispela wanpela hap graun, planti
yia moa. 
Long ples planti taim yu ken lukim ol man-

meri i save bungim ol pipia kaikai long as bi-
long wan wan banana arere long haus. Dispela
pipia i save sting hariap na kamap graun gen.
Em i olsem gris bilong graun na bai yu lukim ol
dispela banana i kamap fat na karim gut kaikai. 
Kompos em i wankain. Yumi bungim ol pipia

kaikai (ol skin kaukau, banana, bun bilong pis
na abus na kain kain samting) na hipim wan-
taim ol drai lip o gras na sit bilong paia. 
Sapos yumi bosim kakaruk, bulmakau o pik

long banis yumi ken tanim pekpek bilong ol
wantaim ol dispela samting na bai em i sting
hariap tru na bai kamap gris moa. Karamapim
gut long graun, o lip banana o hap plastik.
Nogut lang i bung o ren i wasim. 
Na tu givim liklik wara long en. Kompos bai

hat tru taim ol samting i sting. Dispela hat bai
kilim ol binatang (germs) bilong karim sik, na
smel i no ken kamap. Sapos kompos bilong yu
em i no hat olsem – em i no wok gut. Sapos
em i hat i go, na em i kol gen, na ol samting i
kamap graun pinis, em i redi long yusim long
gaden. 

Ol Meri Inap Long Mekim Wanem?
Olgeta wan wan mama i ken wokim kompos

arere long haus. Yumi ken hipim nating long
graun, o sapos yumi i gat planti pik, dok o
kakaruk, yumi ken putim insait long dram, na
ol i no inap kam skrapim kaikai na bagarapim.
Sapos yu laik wokim long dram, yu mas

katim as na tuptup bilong dram pastaim na
sutim planti liklik hul long sait – sait bilong em.
Olsem win inap go insait na samting i sting gut. 
Putim liklik graun na pekpek bilong kakaruk,

samting long helpim pipia kaikai i sting hariap.
Taim dram i pulap olgeta yu inap apim as bi-
long en na savolim hap sting graun o kompos
i kam ausait, na yusim long gaden o raun long
as bilong diwai prut. 
Ol mama i ken wokim kompos namel long

gaden kaikai tu. Na taim yu wok, yu inap long
putim ol rabis gras na pipia kaikai insait long
dram o antap long hip kompos. Bihain tru yu i
gat gutpela gris (Fertilizer) i stap namel long
gaden. 
Long kompos yumi inap putim, gras, lip, bun

bilong ol kaikai, pipia kaikai, sit bilong paia,
lipti, skin buai, pekpek bilong abus na ol kain
samting i save sting kwik. 
Yumi no ken putim samting i no inap sting

kwik o i no inap sting olgeta – olsem botol, tin,
plastik, sel kokonas, nupela sodas. 
Traim na katim ol gras na pipia bilong kom-

pos liklik pastaim na bai ol samting i sting kwik
na kamap graun hariap.

UN i singaut long luksave long ol meri
PNG i mas strongim o
luksave long ol meri na
man i sanap long wan-
pela level, we i gat ol
wankain rait na sans
long olgeta eria bilong
laip, Roy Trivedy, em
residen Kodineta bilong
Yunaited Nesens long
PNG i tok.
Em i wokim dispela

toktok long makim Inte-
nesenel De bilong ol
Meri i bin kamap long
dispela wik Tunde.
PNG i stap namba

158 kantri namel long
188 kantri long wol long

global jenda ikwaliti
level na ripot.   Na 2.7
pesen tasol meri long
PNG i stap long Pala-
men.
“Olsem na PNG i mas

strongim ol wok long
gat na inapim jenda ik-
waliti 
Stat yet long yia 1975

we UN i bin makim dis-
pela de long selebretim
de bilong ol meri, wol i
luksave long dispela de
na olgeta kantri long
wol tu i mekim wankain
long luksave long wok
we ol meri i wokim long
ol wan wan kantri na

komyuniti bilong ol.
Long las yia, ol wol

lida i bin tok orait ol
Sastenebel Divelopmen
Gols (SDG’s) long pin-
isim pasin long stap
tarangu, pait egensim
pasin bilong rabisim na
na lukdaun long ol meri
na mekim ol i sanap
long wankain level wan-
taim ol man, lukautim
planet o graun yumi
stap long en, na olgeta
pipel i gat gutpela sin-
daun long yia 2030.
Gol namba 4 i sut

long jenda ikwaliti na ol

narapela tu i toktok
long wankain samting
na tu, long ol meri i go
insait long ol wok.
Wantaim mesej bi-

long Seketeri Jenerel,
UN i strongim luksave
bilong em long ol meri
olsem ol i ki ejen bilong
senis long inapim ol
SDG,” Mista Trivedy i
tok.
Sampela kalsa na

pasin tumbuna long
PNG na sampela nara-
pela kantri tu long wol i
save stopim ol meri
long go insait long wok
politiks na ikonomik

laip.
Jenerel Seketeri, Ban

Ki Mun i tok “Yumi
putim fanding sapot, no
ken pret tasol strongim
ol wok na politkel wil
long inapim jenda
ikawaliti long wol. Dis-
pela ei bikpela inves-
men tru long gutpela
bilong yumi long bihain
taim,” em i tok.
Ol UN ejensi long

PNG nau i wok wantaim
ol arapela lain long wok
strong na hat long
lukim olsem jenda ik-
waliti i mas kamap na
stap strong long PNG.

Ol yut i mas kamap papa bilong senis 
SINGAUT i go long ol
yut bilong  dispela
kantri long wok strong
na go pas long ol senis.
Abigail Havora i gat

23 krismas em Ms
Pasifik Ailan 2015 na
Mis PNG 2015 I wokim
las yia bilong em long
Yunivesiti bilong PNG
long skul long kamap
dokta, na Bronwyn Kili
i gat 19 krismas husat
i peer eduketa wan-
taim Yut Adolesen
Helt Klap na Yang
Wimens Kristen
Asosiesen (YWCA)
husat bai go skul long
yunivesiti i wokim dis-
pela singaut.
Tupela yangpela

meri ya i bin stap in-
sait long wanpela
bung ol i kolim long
Ikonomik na Sosel
Kaunsel Yuit Foram las
mun long hetkwata bi-
long Yunaitet Nesen.
Bronwyn i kisim

pinis ol lidasip trening
ausait long PNG na em
i save komiitm em yet
long trenim na
strongim ol yangpela
pipel long mekim ol
gutpela disisen insait
long sosaiti.
“Olsem wanpela

peer eduketa na yut
lida, foram i bin opim
ai bilong mi olsem em
i bikpela samting long
ol yut long stap insait
long wok bilong go
pulim mi olsem long
divelopim nesen o
kantri. I mas gat planti
ekta, na i no gavman
tasol. Ol yangpela
pipel i mas mekim
samting long dispela
eria,” Bronwyn i tok.
Abigail i tok foram i

helpim em long
kamapim na strongim
netwok wantaim ol
yuit lida long wol,
lainim planti nupela

samting, na luksave we
PNG i sanap long en, na
wanem samting yumi
ken mekim.
Em i tok wanpela

bikpela samting long
SDG’s insait long kantri
bilong yumi em en-
vairomen proteksen na
moa yet, long sait bi-
long “waste manage-
men” .
“Yumi mas tingim ol

lain i kam bihain na
skulim yumi yet long
menesim gut ol pipia na
ol lain i kam bihain long
yumi i ken lukim ol gut-
pela samting  i stap in-
sait long bikbus na ol
wara , na ol lain i kam
bihain i ken lukim na
yusim tu,” Abigail i tok.
Bihain long ol gutpela

samting ol i lainim long
dispela foram, tupela

meri yut lida nau i tingt-
ing long gutpela rot we
ol i ken promotim ol yut
long go insait long  wok
bilong go hetim ol
SDG’s.
Yunaitet Nesens long

PNG i luksave  olsem
em i bikpela samting
long ol yut i stap insait
long ol wok divelopmen
bilong dispela kantri.
“Long kantri we 30

pesen long populesen i
gat namel long 10 na 24
krismas, em i bikpela
samting long wok wan-
taim ol yut long glasim
na skelim ol samting, na
dispela bai gutpela long
kantri. 
Yumi mas go het long

sapotim ol yut na wok
long kamap ol ektiv si-
tisen,”Roy Trivedy, em i
tok.

TOKTOK WANTAIM STATU
Abiyah, em i wanpela Muslim (Islam) meri. Em

i maritim wanpela Muslim man tu. Tupela i stap
gutpela tru.
Tasol bihain, man bilong em i dai long taim

wanpela balus i pundaun na bagarap, na kilim
planti manmeri. Abiyah i stap widow nau.
Em i gat planti pren bilong lotu Katolik. Olsem

na wanpela Sande em i go lotu wantaim ol pren
bilong em bilong lain Katolik. Em i amamas long
singsing na rot bilong lotu Katolik i wokim long
Santu Misa.
Sampela mun bihain, em i putim nem bilong

em wantaim ol narapela manmeri i laik kisim
Sakramen bilong Baptismo. Em i bihainim skul
gutpela tru na wanpela yia bihain, long Ista nait
em i kisim Sakramen bilong Baptismo, Namba
wan Komunio na Konfirmasio wantaim.
Em i pilim amamas tru. Na stat long dispela

taim, olgeta de em i save toktok long God long
narapela manmeri. Olgeta manmeri em i bungim
long rot, long maket o long haus….em i no save
lusim toktok long God long ol.
Em i wanpela widow. Em i nidim sapot long laip

bilong em. Na em i painim wok bai em inap long
baim kaikai na narapela samting em i nidim.
Em i kisim wok long wanpela stua ol i save

salim ol suvenia (souvenir).  I gat planti samting i
stap insait long stua na statu tu i gat planti.
Namba wan em i save wokim olgeta de long

statim wok bilong em, em i bai klinim na dastim
olgeta das i stap long statu na narapela samting.
Long taim em i statim wok, ai bilong em i no

lukim samting stret moa. Em i no lukim klia long
narapela manmeri o narapela samting.
Olgeta taim em i wokim wok na stop long pes

bilong wanpela man o meri, em i save toktok long
God (talks about God) i go long ol.
Wanpela de, em i klinim statu i stap. Na long

pes bilong em i gat wanpela bikpela statu olsem
man i sanap. 
Ai bilong em i no lukluk klia, olsem na em i ting

em i wanpela man i sanap. Long dispela taim, em
i stat long toktok long God i go long dispela statu.
Em i toktok i go i go na wantu tasol olgeta wok-
manmeri insait long stua i lap long em.
Em i tanim het na lukluk long ol na askim: “Bi-

long wanem yupela i lap”?
Ol i tokim em: “Mipela i lap bikos yu toktok

long God long statu i sanap long pes bilong yu”.
Em i bekim tok bilong ol: “I no rong sapos mi

toktok long statu. Em i tru, statu i no inap long
harim. Tasol, em i gutpela sapos mi i gat taim
long toktok long God. Bikos planti Kristen man-
meri olsem yupela, i save pret long Toktok long
God long manmeri yupela i save stap wantaim.”
Bihain em i tokim ol moa: “Planti manmeri i

save go i kam long lotu. Ol i save harim Pastor i
toktok long God long ol. Tasol planti bilong ol i
no save harim na bihainim skul bilong God long
laip bilong ol. 
Ol dispela lain i olsem statu nau tasol mi toktok

wantaim em. Sampela Kristen manmeri i olsem
statu i inap long wokabaut.

Ol i pret long autim tok bilong God na ol i pret
long bihainim wanem samting ol i harim pinis
long Tok bilong God. Wanem samting yumi
harim, yumi mas serim long narapela.”
_____________

• Em i tok tru. Planti Kristen manmeri i save
harim tok bilong God tasol ol i no save tokaut
long narapela manmeri. 
• Planti i save harim, tasol i no save bihainim.
Laip bilong ol i olsem wanpela statu i wokabaut.

Nupela diakon bilong 
Pot Mosbi Asdaiosis

Poto na stori – 
Anna Solomon

LONG Sarere 27 Februeri, As-
bisop John Ribat bilong Pot
Mosbi Asdaiosis i blesim
Bruce Kupi, wanpela Daisisen
bruder na givim em ordo
long kamap wanpela diakon
bilong Katolik sios long Pot
Mosbi. 
Ol famili bilong Br Bruce

long Rigo na Kupiano wan-
taim ol arapela bilipmanmeri

i bin kamap long witnesim dis-
pela bikpela de. 
Dispela misa bilong diakon

odinesen i bin kamap long
Sen Mary Katidrel long Pot
Mosbi.

Kwaia bilong Sen Peter
Chanel Peris long Erima i bin
go pas long liteji bilong dis-
pela misa. 
Ol lain Rigo i bin go pas long

prosesio long kisim Asbisop
wantaim ol pater i go insait

long haus lotu, na bihain long
lotu, ol i prosesio i go autsait.
Diakon Bruce i bin mekim

wok redi long kamap diakon
insait long ol peris long
Mosbi. 
Inap wanpela yia nau, em i

bin wok wantaim Pater Mar-
cianus Bei, SVD long Sen Peter
Chanel Erima. 
Bai em i stap liklik long Sen

Peter Peris na bihain bai em i
mas wok long ol narapela

peris insait long Mosbi inap
em i redi long kamap wanpela
pater. 
Diakon Bruce em i bilong

Rigo na Daru na famili bilong
em i stap long Abau long Sen-
tral provins.
Asbisop Ribat husat i go pas

long dispela lotu i salensim Br
Bruce long bihainim lekmak
bilong Bikpela Jisas Krais na
soim laik pasin long olgeta
manmeri, ol sik na tarangu na
ol dispela lain husat i stap
wanpis.

Ol ministran wantaim pater na Asbisop i wokabaut i go long haus lotu.

Br Bruce i nildaun na wokim promis long ai bilong
Asbisop John Ribat.

Br Bruce i sindaun wantaim susa na ol kandere bilong em. l famili na pren i tok amamas long Br Bruce.

Ol lain bilong Br Bruce i kam danis long nupela amamasim diakon bilong ol.

KOMENTRI
LONG Mande long dispela wik, ol-
geta kantri long wol na hia long PNG
tu, i bin selebretim Intenesenel De
bilong ol Meri. 

Ol bikman na meri lida i bin mekim
sampela sttrongpela toktok long dis-
pela bikpela de bilong ol mama. 

Long ol siti olsem Mosbi na Lae i
bin gat bikpela bung bilong ol meri
we ol i kamap na harim stori bilong
wok bilong ol meri na ol sampela
banis i save stopim ol meri i gohet
long wok bilong ol. 

I bin gat ol gutpela stori tu i kamap
long sampela strongpela lida meri
husat i mekim bikpela wok long
helpim komyuniti bilong ol. 

Planti bilong ol dispela meri i stap
longwe long taun na i mekim bikpela
wok tru maski sapos i no gat gutpela
sapot i kam long gavman. Ol meri
olsem ol nes na tisa em ol baksait bun
bilong PNG. 

Ol i holim bikpela wok tru long
sevim ol manmeri bilong dispela
kantri. Planti bilong ol i winim planti
yia tru long givim sevis i go long ol
pipel, tasol i no gat luksave long hat-
wok bilong ol.

Tude long PNG tu i gat planti ol
yangpela meri i statim bisnis bilong
ol. Ol i strong na winim dispela mak
we bipo ol man tasol i save winim.
Yumi amamas na tok gut lak long ol.
Ol i laik moa meri tu i mas traim sta-
tim bisnis tu bikos dispela rot i
bringim mani i kam insait long kantri
na i givim wok tu long ol arapela

Papua Niugini manmeri.
Long dispela de bilong ol meri tu, i

gat sampela sariti grup husat i save
bungim mani long helpim ol yangpela
meri i pinisim skul long yunivesiti o ol
arapela bikpela skul. Ol i givim sans
long ol yangpela meri husat i no inap
long baim skul fi bilong ol dispela
bikpela skul. 

Ol dispela sariti grup i mekim
bikpela wok tu na i mas gat luksave

long wok bilong ol.
Gavman bilong PNG i sainim ol

bikpela intenesenel kontrak na
promis long luksave long kontribusen
bilong ol meri na stopim ol kain kain
pasin nogut we i save bagarapim sin-
daun bilong ol meri. I gutpela olsem
yumi sainim ol kain kontrak olsem
long intenesenel level, tasol yumi
kamapim tru ol lo na program bilong
sapotim ol dispela kontrak o nogat? 

Long dispela wik yumi harim gen
dispela askim – PNG i mekim wanem
long kantri na provins na komyuniti
long lukautim ol meri?

I tru olsem i gat ol lo i kamap nau
we i lukuk long domestik o jenda beis
vailens na raits bilong ol meri husat i
bungim dispela kain hevi. I

gat spesel seksen bilong ol polis i
helpim ol meri husat i kisim bagarap
long jenda beis vailens o seksuel
vailens. 

Yumi hop wok bilong ol i ken
helpim ol meri na famili long stap seif
na gavman i mas strongim wok bilong
ol.

Dispela de bilong selebretim na
luksave long wok bilong ol mama i
save kamap long wanpela de long yia. 

Em i gutpela long bung wantaim ol
arapela kantri na amamasim dispela
bikpela de. Tasol long wankain taim,
yumi no mas lusim ting olsem olgeta
de, em i de bilong ol meri. Insait long
wanpela de, ol meri save mekim
bikpela wok tru.

Long taim namba wan kakaruk i
krai, ol i kirap pinis na stretim kaikai
bilong papa na ol pikinini. Long taim
papa na pikinini i lusim haus, mama i
klinim ples na wasim ol klos. Sapos
em i stap long ples bai em i go long
gaden long kisim ol kaikai, sapos em
i stap long taun bai em i go long
maket o putim liklik tebol maket na
salim smok, buai, daka na ol arapela
liklik samting. 

Long belo em i mas go bek long

haus na redim ol kaikai bilong kuk
long nait. Long taim ol pikinini i kam
bek long skul long 3 klok em i mas
wasim yunifom bilong ol. Long faiv
klok em i stat long kukim kaikai bilong
famili. Long hap pas sikis ol i sindaun
kaikai na bihain em i mas wasim ol
plet na stretim bet bilong ol pikinini
long slip. 

Long taim ol pikinini i slip mama
bai stretim ol samting bilong maket
long moning, stretim haus kuk na
redim wara bilong wokim ti long
moning. Long taim olgeta wok i pinis,
ating em i biknait o wan klok nait na
em i slip.

Olgeta de ol mama bilong yumi i
save mekim dispela kain wok bilong
lukautim famili. I no gat pe long en na
mama i no save komplen. 

Sapos em i laki na i gat ol pikinini
meri ating bai ol i helpim em long
mekim  ol dispela wok. Sapos nogat,
bai em yet i mas mekim bikos em i
laik famili i mas sindaun gut na ol dis-
pela wok em i mekim i soim laik pasin
bilong em.

Yes, i luk olsem planti bilong yumi
i no save tingting long bikpela hatwok
ol meri i save mekim olgeta de.
Olsem na olgeta de em i de bilong ol
na yumi mas luksave na soim rispek.
Sapos yumi stap long posisen bilong
wokim ol bikpela disisen, orait yumi
mas luksave long hatwok bilong ol
mama. Olgeta de em i de bilong
tingim na amamas long bikpela wok
ol meri bilong PNG i save wokim.

Olgeta de em i de bilong tingim
na amamas long ol meri

Editor
Veronica Hatutasi

LENS na Fisikel Plening Min-
ista na Memba bilong Ung-
gai-Bena Benny Allen i go
pas long gavman i tok
strong long manmeri bilong
ol i no ken salim graun.
Ol arapela memba na li-

daman i tok strong tu long
manmeri i no ken salim
graun bilong ol.
Ol i mekim dispela singaut

bikos long pasin na kastom
bilong Papua Niugini we
yumi i save graun em i laip.
Long graun manmeri i stap,
kisim graun manmeri i dai.
Em i min olsem long

graun manmeri i kisim
strong long laip taim em i
wokim gaden, o painim
abus, kumu, pis samting
long kisim, kaikai na stap
strong.
Nau tasol waitman mani i

kamap na manmeri seksek
long lukim ol nupela samt-
ing na i no moa tingting

tumas long strong na pawa
bilong graun.
Long bipo na nau yet tu,

manmeri i save pait na
lusim laip bilong ol long
graun.
Wanpela longpela pait

yumi ken tingim i pas long
graun em stori long Buk
Baibel.
Ol Judaman o Israel i go

kisim graun bilong ol
Palestain (Philistine) na ol
Palestain i pait yet long
graun bilong ol stap long
taim bilong Joshua i kam
inap long taim bilong Jisas

na dispela pait i stap yet.
Long dispela yumi ken

lukim strong na pawa bilong
graun.
Long Papua Niugini kalsa

manmeri i gat bikpela graun
i soim pawa na strong em i
gat long em. 
Long waitman kalsa yumi

ken tok manmeri i gat
bikpela graun i soim olsem
em i gat planti mani.
Long bikpela hap graun

manmeri i ken painim abus,
kumu, wokim gaden, painim
pis long wara, painim olsem
samting bilong wokim haus
na mekim ol arapela pasin
kastom.
Manmeri i no gat graun o

i gat liklik hap graun bai i no
gat sans bilong olgeta samt-
ing we manmeri i gat
bikpela graun i gat long em.
Long dispela as em i sori

long lukim sampela hap bi-
long Mosbi, Lae, Mt Hagen,
Rabaul, Madang na Goroka

ol manmeri i wok long salim
nating graun bilong ol.
Ol i tingting long nau tasol

na i no tingting long bihain
taim.
Las wik yumi i harim Ga-

vana bilong Isten Hailans
Julie Soso i strong long ol
manmeri bilong Goroka
taun long ol i no ken salim
graun bilong ol.
Em i tok ol mas rejista

graun, painim ol investa na
mekim wok bisnis long
graun bilong ol.
Kain olsem ol bai holim

yet graun bilong ol na long
wankain taim kisim win
mani long wok bisnis we i
kamap long graun bilong ol.
Em i gutpela pasin na i

sevim laip bilong ol man-
meri na olsem yumi i askim
Gavman long mekim
bikpela awenes long tokim
ol manmeri long ol i no ken
salim graun bilong ol.

Manmeri no ken salim graun nating

Poto na stori -
Frieda Sila Kana 

SIAPAN De em i wanpela de
we Siapan Embesi long Pot
Mosbi i save holim long
soim ol pasin kalsa bilong
Siapan long PNG. 

Long de namba 20 long las
mun, Siapan Embesi wan-
taim PNG Siapan Asosiesen i
holim wanpela selebresen
long Don Bosco Teknikel In-
stitiut long soim kain kain
stail bilong kalsa na laip long
Siapan.

Planti kain ektiviti olsem
traim kain kain stail kaikai bi-
long Siapan, vidio piksa bi-
long ol kain taim long Siapan,
Ikebana flawa so, raitim ol
nem long Siapan tok ples na
we bilong rait wantaim ol
pen, Origami woksop long
lainim we bilong foldim pepa
long kain kain stail, soim sop
bilong Kevieng na salim ol
fres kumu.

Bikpela so tru i kamap
wantaim ol yangpela pikinini
bilong Bridge Klap PNG long
soim Benkei na Soran danis
na Kumi Taiso jimnastik gem.
Narapela em long PNG Judo
Asosiesen i wokim ol Judo
pait stail na ol bikman na bik-
meri bilong Siapan Embesi
long PNG i pilai ol bikpela
string musik instramen Koto.

Sampela ol sumatin bilong
Yunivesiti bilong PNG husat i
bin makim tok ples Siapan
olsem wanpela maina kos bi-
long ol i bin wokim sampela
stori bilong ol long tok ples
Siapan na tu ol i singim song
we tisa o leksera bilong ol i
bin pilai gita long en. Wan-
pela bilong ol husat i bin
winim vidio so long las yia i
bin soim dispela vidio bilong
em yet tu.

Ledi Nicky Nombri i bin
wok wanpela so bilong Cor-
sage we bilong putim ol
plawa (Corsage). We bilong

stretim ol plawa . Misis Nom-
bri i tok Ikebana em i wan-
pela kain stail bilong wei
bilong ol Siapan i save putim
ol plawa bilong ol.  Nau yet
em i save wokim kain plawa
stail na salim ol long ol opis
long Pot Mosbi.

Presiden bilong Siapan
Asosiesn JAPOM, Takeshi
Abe husat i Sif Ekseketiv
Opisa bilong Ela Motors i tok
Siapan i gat liklik namba
tasol long kantri tasol ol i
save wok gut wantaim ol as
ples na tu Alumni Bodi bi-
long ol lain husat i bin kisim
skul long Siapan i wok long
go bikpela nau. Bodi bilong
Alumni we Deputi Presiden
Samar Philip bilong Mineral
Risos Atoriti i tokaut long en,
em i bin stat long ol yia bi-
long 1980 i kam long 2000.
Em tok tenkyu long gavman
bilong Siapan long ol gutpel
helpim em i givim long divel-
opmen na long edukesen. 

Long makim maus bilong
Don Bosco Teknikel Institiut,
Pater P.J. Pankaj, SDB i tok
welkam long Embeseda bi-
long Siapan wantaim olgeta
memba bilong Siapan
komyuniti long PNG na long
Alumni Asosiesen wantaim
ol Bris Klap memba. Em i tok
bikpela tingting bilong Don
Bosko em long kamap pren
bilong ol yangpela boi husat
i no gat inap mani samting
long helpim ol yet. 

“Em i wanpela sistem bi-
long stopim hevi long kisim
ol yangpela ol long ol i no
ken go insait long hevi. Dis-
pela pasin em mipela i
mekim insait long pasin bi-
long lotu na long laikim ol na
mipela inap wok bung wan-
taim ol,” Fr. Pankaj i tok. 

Dispela em i namba tu
taim kain selebresen bilong
Siapan de i kamap long PNG.
Namba wan i bin kamap long
las yia.

Siapan De
long 

Pot Mosbi

Japan

Ledi Nicky Nombri wantaim Ikebana,  Plawa stail bilong Siapan, we em i soim long taim bilong
selebresen.

Embeseda bilong Siapan wantaim ol narapela lain i pilai Koto string gita.

Yangpela Jamal Jai Chui (I givim baksait) i gat 5-pela krismas i salensim lida bilong Judo long soim
stail. Papa bilong Jamal em i wanpela dabol blek-belt holda Saina man na mama bilong em bilong
Milen Bei. 

Ol Yangpela Bris Klap i soim ol kain kain stail bilong Siapan jimnestik
Ol sumatin bilong UPNG husat i save lainim tok Siapan i toktok na singsing long Siapan
tok ples. Ol i putim tumbuna klos bilong ol Siapan long dispela de

Traim nudel kaikai bilong Siapan – Ol UPNG sumatin bilong Siapan Tok ples i helpim long skelim ol
kaikai. 

Ol PNG Bris Klap pikinini i soim stail bilong Siapan danis Kumi Taisou long Siapan de.

Wanpela bikmeri bilong Siapan i pilai Koto string gita. 

Ol meri sumatin bilong UPNG husat i save lainim Tok Ples Siapan. 

UN Residen Roy Trivedi (hankais) i lukluk long wanpela buk bilong ol Siapan we ol bikman bilong JICA
i soim em long taim bilong Siapan de.

Kainkain danis bilong bikples Bogenvil Nicky Bernard i raitim

DANIS Tumbuna em bikpela samt-
ing long komyuniti bilong yumi long
wan wanwan provins yumi kam
long en.

Long bikples Bogenvil nau em
Atonomas Rijon bilong Bogenvil, ol
i gat kain kain danis bilong tumbuna
ol i save mekim. Ol meri save gat lik-
lik danis bilong ol yet na tu ol man
save gat liklik danis bilong ol yet.

Bogenvil, planti bilong yumi bai
save long mambu ben bilong ol, ol
i save paitim na kainkain tiun o
nois save kamaut long en olsem ol
laip ben pilai.

Tasol yumi no save long danis
tumbuna bilong ol. Planti ol Bo-
genvil lain i stap aut sait long
provins bilong ol i no save soim
tumas dispela tumbuna danis bi-
long ol. Planti yumi save lukim em
ol man i paitim mambu o nau em
ol PVC paip ol katim na tiunim gut
tru na kamap olsem kibod na ol
meri save singsing na danis.

Ol lain long Siwai i gat stail bi-

long ol tu long danis tumbuna, ol
meri bai bilas na singsing wantaim
eksen bilong bihainim singsing bi-
long ol. Dispela ol singsing em bi-
long tokples bilong ol na ol i save
long we bilong tromoi lek na
morata lip ol mekim olsem fen na
taim ol tromoi wantaim singsing
bai les long ol i stop.

Ol man Siwai tu save gat danis
bilong ol, ol yet save winim
mambu olsem yumi save lukim
planti ol i save paitim. Win bilong
ol man Siwai save stap longpela
taim, taim ol winim ol mambu na
nois bilong mambu ol winim i
wankain olsem ol i paitim. 

Ol Siwai man taim ol danis tum-
buna bai yu ting ol bai sot win na
pundaun tasol nogat, ol bai winim
mambu na danis wantaim, ating
ol save gat narapela win botol
long bodi bilong ol o.

Dispela danis bilong ol yumi no
save lukim tumas nau, ol yet save
kamapim sapos wanpela bikpela de
long ples bilong ol o wanpela
bikpela bung long provins bilong ol.

POTO KEPSEN: Ol yangpela meri Siwai i danis long stail bilong long wanpela bikpela bung bilong wanpela meri
bilong Siwai yet long Mosbi. Poto Nicky Bernard.

Frieda Sila Kana i raitim

GAVANA Powes Parkop em ol vota
bilong em i save kolim em, ‘Eksen
Gavana’ bikos em i no save maus
wara nating long wok em i laik
mekim.

Long dispela wik, wanpela yang-
pela mangi i lukim sans bilong em
long bungim Mista Powes Parkop,
Gavana na Rijonal Memba bilong
Nesenel Kapitel Distrik long tok
tenkyu long ol gutpela wok em i
mekim insait long siti na long skul bi-
long em bipo.

Dispela yangpela boi, Josiah i
bungim Mista Parkop long taim bi-
long lonsim fan resing wok bilong
Pati long Gateway asde, Trinde na
tok tenkyu long em i bin givim ol
tablet long olgeta sumatin bilong
Kila Kila Sekenderi Skul long yia i go
pinis. Na tablet i go wantaim ol wok
bilong ol nupela haus tisa, klasrum
na komyuniti haus we Gavana i
helpim Memba bilong Pot Mosbi
Saut, Justin Tkatchenko long wokim.

Josiah em i bes gita pilaia bilong
skul ben bilong Kila Kila, husat i bin
pilai long taim Gavana Parkop i bin

go long givim ol tablet.  Long hap
em Gavana i bin laikim pilai bilong
ol na i askim ol long amamasim ol
manmeri long wik i go pas long 40
yia indipendens long las yia.

Nau ol dispela ben memba i pin-
isim gret 12 na sampela i go skul
long yunivesiti na sampela i wet long
painim skul yet. Bikpela tingting bi-
long ol nau em long kamapim ben
bilong ol yet. 

Ol i gat ol singsing bilong ol yet tu
na bes gita i raun long painim ol
sponsa bilong baim ol instramen,
olsem na Josiah i tenkyu tru long
bungim Gavana na askim em stret
long helpim dispela ben bilong ol
yangpela bilong Pot Mosbi Saut.  

Gavana i tok long Josiah bai raitim
pas i go long em na bai em i lukim. I
luk olsem ating bai orait bikos Ga-
vana em yet tu i wok long stat pilai
ben bilong em yet long haus nau.
Em i wok long bungim gita wantaim
kibot na pilai long tupela wik nau. 

“Mi wok long kamap gut long
paitim gita na pilai kibot tasol long
singsing em nogat, mi no gat gut-
pela nek,” Mista Parkop i lap na
tokim Josiah.

GG aa vv aa nn aa   bb ii ll oo nn gg   gg rr aa ss   rr uu tt   ii   gg aa tt   tt aa ii mm   

Autim Gutnius wantaim stail
Pastor Barbara Lunge, wan-
pela kolumis bilong Wantok
Niuspepa i bin autim tok
long Agape Intedinomine-
senel Ministri Felosip long
Gaverah, Taurama Veli Rot,
long Sande 27 Februeri wan-
taim planti eksen na pilai.

Pastor Barbara i singautim
ol yangpela pikinini man na
meri i go antap long fran na ol
i holim ol rait bilong ol hap tok-
tok long buk baibel we em i
bin laik givim tok skul long en. 

Em i bin autim tok long ol
buk Wok bilong ol Pris sapta
25, Aisaia 58 na Gutpela Sin-
daun Sapta 31. Het toktok

em long Jubili yia bilong larim
olgeta samting olsem ol wok-
boi nating na graun i mas go
fri.  Olgeta lain i stap kalabus
long hangre, nogat mani na
ol samting i mas kamap fri
bikos em i lo bilong God long
taim bilong Jubili yia.

Wanpela yangpela boi i
makim King Jisas na i sin-
daun long sia na ol narapela
i holim wan wan bipela tok-
tok long pepa na sanap long
taim em i mekim tok skul.

Ating long dispela kain wei
bilong autim tok wantaim
stail bai mekim ol manmeri i
kisim tok klia tru. Pastor Barbara wantaim ol yut bilong Agape Intedinominesenl Ministri wokim pilai long autim Tok bilong God.

Ansa bilong Wod Pilai isu 2164

Stat hia

Yu pinis! Em ples bilong yu

Em nau! Ol pikinini i ken painim rot 
i go long ples wantaim Wantok lain...

EM ORAIT

EM NOGUT

Ol wod lista:

AUA

ANAUNSA

ALKOHOL

BILDING

BIRUA

BOSKRU

FOTI

FOPELA

HAILANS

HANGAMAPIM

IMPLINENTESEN

ISIPASIN

JEMENI

KAMPANI

KAPARESA

KARAKUM

KOPRA

LAVIM

LEPHEN

LUTERAN

MEMORI

MEME

PAPI

NAMBAIM

PASMAN

SAPIM

Sirako na meri 
bilong em Jihari

Bipo bipo tru long tumbuna taim, i gat tupela marit i stap. 

Nem bilong man em Sirako na nem bilong meri em Jihari. 
Long dispela taim, tupela i no gat pikinini na tupela i save stap

olsem tasol Wanpela taim, meri i tokim man bilong em Sirako long
was long haus stap na em i  go long gaden. 

Em i go long gaden bilong tupela na em i brukim kru bilong lip
taro na em i katim mama pinga bilong em na blut i pundaun long
lip bilong taro.

Em i karamapim na putim insait long hul bilong diwai na em i go
long haus. 

Em i no bin tokim man bilong em Sirako olsem em katim han bi-
long em. Bihain long tripela wik pinis Jihari i tokim Sirako long tu-
pela i go long gaden.

Tupela i go kamap long gaden na Jihari i lukim wanpela yangpela
gel i bilasim em yet wantaim pisin gras na sindaun i stap. Jihari i
tokim Sirako long lukluk i go na lukim pikinini meri bilong ol i sin-
daun i stap. 

Taim Sirako i tromoi ai i go lukim gel ya , tupela i amamas no gut
tru. Tupela i kisim meri ya na ol i go bek long haus.  Ol i  sindaunim
em pinis na Sirako i kilim pik long nem bilong pikinini bilong ol. 

Tupela i mekim bikpela kaikai bilong em na ol i kolim nem bilong
em Kora. 

Bikos em kastom bilong ol, i no long taim tupela papamama bi-
long Kora i dai. Na Kora yet i bin stap i go, na wanpela mangki nem
bilong em Kapara i kam na maritim Kora.  

Tupela i kamapim planti tumbuna i kamap long ples ol i kolim
Tapo na Titirapok.

STORI BILONG TUMBUNA

Monica Uneki
Oro – Popondetta

Northern Province

PPAAIINNIIMM  WWOODD  PPIILLAAII

PNG gavman i no 
wanbel long Pacer 
Plus tred agrimen

Caroline Tiriman i raitim

I LUK olsem dispela wok-
bung bilong tred ol i kolim
PACER-PLUS namel long ol
ailan kantri bilong Paifik na
Australia wantaim New
Zealand i bungim sampela
hevi bihain long Papua New
Guinea i tok em i no redi
long sainim dispela tok
orait.

Dairekta Jeneral bilong
Tred, bilong PNG, Am-
baseda Max Rai, i bin autim
deispela tingting bilong 
Gavman aste long bikpela
miting bilong Pacer-Plus i
kamap long Brisbane. 

Olgeta memba bilong Pasi-
fik Ailan Foram i wok long
toktok long dispela wok bung
bilong Pacer Plus long 6-pela
yia nau na ol i bin makim
olsem bai ol i sainim dispela
agrimen long mun Jun. 

Australia na Nu Silan i gat
bikpela laik long ol Pasifik
kantri i sainim dispela agri-
men we bai larim dispela tu-
pela kantri long salim ol
samting bilong ol i go long
Pasifik rijon na tu, statim ol
wok bisnis long Pasifik. 

Tasol planti gavman long

pasifik na ol NGP grup i wok
long wari long wanem, ol i
tok dispela kain wok bung
bai helpim Australia na Nu
Silan moa na ol Paifik Ailan
kantri bai lus. 

Wanpela long ol Pasifik
lida husat i no wanbel tru
wantaim dispela Pacer-Plus
wokbung em Gavana bilong
Oro provins long PNG, Gary
Juffa husat i tok em i sapo-
tim dispela toktok bilong
Ambaseda Max Rai. 

Australia i tok olsem em
bai inap apim namba bilong
ol Pasifik Island pipel husat i
ken kam wok long Australia,

tasol Adam Wolfenden
husat i stap long dispela mit-
ing long Brisbane na husat
i  bilong Pacific Network on
Globalisation, wanpela grup
em i no laikim displea wok
bung i tok, dispela kain tok-
tok bilong Australia i no inap
helpim gut ol pipel bilong
Pasifik. 

Narapela man husat i no
sapotim dispela Pacer-Plus
em John Salong, wanpela
bisnisman na mansave long
ol wok mani i tok Pacer Plus
bai no inap helpim tumas ol
pipel bilong Pasifik long sait
bilong egrikalsa.

Ol Pacer Plus protesta long Melbourne long Oktoba last yia
Potot: ABC

Praim Minista Peter O’Neill 

i toktok long PNG Ikonomi

Sam Seke i raitim

OLSEM ol i save tok, parioriti
long wok bung namel long
tupela gavman bilong Papua
New Guinea na Australia,
em long groim ikonomi bi-
long PNG long em yet i ken
mekim moa gut sindaun bi-
long ol pipel long kantri.

Long dispela ripot, bai mi
lukluk long toktok bilong
Praim Minista Peter O'Neill
long National Press Club bi-
long Australia long Can-
berra aste.

Wanpela toktok i kam
long  opis bilong Foren Min-
ista bilong Australia, Julie
Bishop i soim olsem tu we
tred namel long PNG na Aus-
tralia i stap long mak bilong
6.8 bilien dola- na olgeta in-

vesmen bilong Australia long
PNG i stap long mak bilong
19 bilien dola. 

Dispela i bikpela mak, na
tupela kantri wantaim i gat
tingting long apim moa dis-
pela level bilong tred na 
invesmen bilong groim
ikonomi. 

Long toktok bilong en long
ol niuslain long Canberra aste,
Prima Minista O'Neill i hai
laitim moa dispela tu we tred. 

Praim Minista O'Neill i
tokaut tu long sampela senis
long hau tupela gavman i
wok bung long sait long ol
opisa.

Em i tok PNG Gavman i no
laik long ol opisa bilong Aus-
tralia long go wok olsem ed-
vaisa long gavman tasol - ol
i mas wok wantaim gavman.

Em i tok dispela i gutpela we
Australia i ken helpim PNG. 

Mista O'Neill i tok tu
olsem kain we ol prais bi-
long ol ekspot samting
olsem oil na gas na ol min-
eral i go daun insait long
klostu tupela yia - i mekim
hat tru long gavman. 

Em i tokaut tu olsem bikpela
lus long revenu mani bilong
gavman long risos sekta i
mekim gavman i kamapim
wanpela deficit baset. 

Mr O'Neill i tok dispela em
long wanem gavman i laik
long em i mas karim aut ol
samting we em i bin promisim
long ol pipel long kantri.

Em i tok gavman i bin katim
mani em i spendim, tasol ol i
wokim long we we em i no
bagarapim ol besik sevis.

Manus ditensen senta i mas pas

sampela taim bihain: Peter O'Neill
Caroline Tiriman i raitim

PRAIM Minista bilong Papua
New Guinea i tok ol i wok
long lukluk nau sapos ol i
inap pasim dispela asailam
ditensen senta bilong Aus-
tralia long long Manus Ailan
sampela taim bihain bikos
em i wok bagarapim nem bi-
long kantri.

Praim Minista Peter
O'Neill i bin autim dispela
toktok bilong en long Na-
tional Press Club long Can-
berra aste taim em i bin
raun long Canberra. 

Ol i bin opim gen dispela
senta long 2012 bilong
putim ol asailam sika o ol re-
fuji husat i save laik kam
long Australia, tasol Aus-
tralia i no laikim ol long kam
stap long Australia. 

Praim Minista O'Neill i tok
despla senta i no inap op ol-
geta taim na sampela taim
ol i mas pasim.

Papua New Guinea i wan-

pela long kantri we i gat
Australia Asailam Sika
ditensen senta long Pasifik,
taim Nauru i gat narapela. 

Planti taim ol humen rait
grup long Australia i save
tok Australia i mas pasim ol
dispela senta na Australia
yet i mas lukautim ol dispela
asailam sika. 

Mista O'Neill i bin tokim Pa-

cific Beat olsem PNG tu i no
inap holim ol dispela asailam
sika long longpela taim.

Memba bilong Manus
Open long PNG Palamen,
Ronnie Knight husat i bin
tokaut olgeta taim long wari
bilong ol pipel bilong Manus
long dispela senta i tok em i
wanbel stret wantaim dispela
tingting bilong Mista O'Neill.

Nupela maket haus long Manus we Australia i help bildim.
Poto: DFAT

Peter Sharp i mas 

no ken ranim siping bisnis
Caroline Tiriman i raitim

GAVMAN bilong Papua New
Guinea i mas tokim gut ol
pipel long wanem na ol i
larim yet bisnisman na papa
bilong MV Rabaul Queen,
Peter Sharp long ranim ol
sip bilong en.

Dispela em askim bilong
wanpela mama bilong wan-
pela man husat i bin stap
long MV Rabaul Queen taim

em i bin kapsait na go insait
long ol solwara klostu long
Lae long 2012. Moa long
wan handet pipel i bin dai
long dispela birua. 

Mista Yip i mekim dispela
askim bihain long ol polis i
bin sasim Mista Sharp long
dispela wik long wanem
narapela  pasinjia sip bilong
en, MV Kimbe Queen i bin
bagarap long wanpla rif long
Wes Nu Briten provins long

mun Decemba. 
Long Tunde, kot long

Rabaul i bin sasim Mista
Sharp long ranim nating MV
Kimbe Queen taim em i no
bin gutpela tumas long ran
long solwara. 

Misis Yip i tok em i laik
save long husat tru i larim
Mista Sharp long ranim ol
sip yet, maski planti pipel i
bin dai long wanpela sip bi-
long en.

PNG ikoturisim i wok 

long kamap strong
Caroline Tiriman i raitim

IKOTURISIM nau i wok long
kamap strong long Papua
New Guinea na pulim planti
pipel bilong ol narapela
kantri long go raun long
kantri.

Sampela i tok dispela kain
wok turisim inap bringim
planti mani tu i go long
ikonomi. 

Ikoturisim em i wanpela
kain wok we ol pipel long ol
asples yet i save redim na

soim ol samting em ol i gat
olsem, envairomen, ol pasin
tumbuna na ol komyuniti bi-
long ol. 

Wanpela samting em i
stap aninit long Ikoturisim
em wok we ol pipel i save
helpim ol turis long raun i go
long ol bikbus na lukluk long
ol kain kain pisin o bird
watching. 

Samting olsem tupela wik
i go pinis, ol lain bilong Con-
servation na Envaironment
Protection Authority, PNG

Tourism Promotion Author-
ity, Pacific Adventist Univer-
sity na Koiari Local Level
Government i bin sainim
wanpela tok orait long wok
bung long wanpela Bird
Watching projek long ol ples
ausait long siti bilong Pot
Mosbi.

Wanpela long ol husat i go
pas long dispela projek em i
Alcinda Trawen, Dairekta 
bilong  Policy & Planning bi-
long PNG Tourism Promo-
tion Authority.

Watpo Leonardo DiCaprio 

i kisim mama bilong em long

Oscar awod

BES Ekta wina long dispela yia, Leonardo Di-
Caprio i bin kisim mama bilong em olsem
deit bilong em long Osca awod nait bikos
taim em i wok long groap long is Los Ange-
les, papamama bilong em i save kisim em i
go long odisen olgeta de bihain long skul,
em i tokim ABC ripota, Robin Roberts.

DiCaprio i tok em i bin gat strongpela
tingting stret long kamap wanpela ekta na
papamama i bin harim tok na helpim em
long inapim driman bilong liklik mangki
olsem em.

“Na bikpela tok tenkyu bilong mi i go long
tupela,”em i bin tokim Roberts.

DiCaprio i bin winim bes ekta awod long
muvi, "The Revenant" bihain long 5-pela
Oscar nominesen i bin tokim ABC taim em i

sanap long retpela kapet bipo em i kisim
awod olsem em i amamas long dispela muvi.

Em i bin tok em i stap insait long muvi bis-
nis long 25 krismas, na bikpela wok i bin go
long dispela muvi we em i amamas long en.

Em i tok hatwok long planti lain i bin
kamapim dispela muvi, na nau dispela
bikpela so na planti yia bilong hatwok i
karim kaikai nau.

Em i bin wokabaut long stej wantaim gol
trofi bilong em.

Em i bin kisim Oscar nominesen long ekt
long ol muvi olsem "What’s Eating Gilbert
Grape," "The Aviator," "Blood Diamond," na
"The Wolf of Wall Street" tasol long dispela
nait, em i namba wan bikpela bes ekta win
bilong em.

Pastaim fes ledi 
Nancy Reagan i dai

NANCY Davis Reagan, em meri bilong leit
Presiden Ronald Reagan, i bin dai long las
wik Sande long haus bilong em long Los An-
geles, California long Amerika.

Em i bin gat 94 krismas.
Planti bai tingim Misis Reagan long gutpela

laik pasin na bikpela sapot em i gat long man
bilong em. Long taim ol i bin laik kilim em (Pres-
iden Reagan) long 1981, Misis Reagan i bin was
gut tru long en na taim em i gat sik Alzheimer's,
Misis Reagan i bin lukautim em gut stret.

Long 1998 stori long Vanity Fair megesin,
Nacy i bin tok,”taim mi tok laip bilong mi i
bin stat wantaim em (Mista Reagan), em i
tru tumas.”

Long taim bilong em long White Haus, em
i bin sponsa long bikpela kempen long
stopim ol pikinini na ol yangpela long yusim

ol drag na em i bin raun long olgeta hap bi-
long Amerika na ol narapela kantri wantaim
"Just Say No" kempen we em mi bin raun
karamapim 250,000 mail.

Olsem fes ledi long 1981 inap long 1989,
Reagan i bin kisim sampela tok sut long
kisim hai fasen na hai laip laipstail i go long
Wait Haus. Sampela i save kolim em "Queen
Nancy."

Bihain long man bilong em i dai long sik
Alzheimer's long 1994, Reagan i bin tok na
sapotim strong wok risets long dispela sik na
em i fomim Ronald & Nancy Reagan Risets
Institut long Chicago.

Ol bai planim Reagan, husat i bin dai taim
lewa bilong em i stop klostu long hap we ol
i bin planim Ronald Reagan long Presidential
Library long Simi Valley, California.

Arnold Schwarzenegger

makim John Kasich, na

tok em i  'Eksen Hero'

Arnold Schwarzenegger, biknem muvi ekta
na pastaim gavana bilong California long dis-
pela wik i endosim o putim nem bilong Ohio
Gavana, John Kasich olsem kendidet bilong
Ripabliken Pati long nesenel ileksen resis
long presiden bilong Amerika.

Schwarzenegger, i bin tok Kasich wantaim
ekspiriens bilong em olsem gavana long 18
krismas i mekim, em olsem “eksen
hiro”sanap long resis bilong Ripabliken pres-
iden resis.

Schwarzenegger, husat i wanpela Ripab-
liken i bin tokim planti handet long botenikel

gaden olsem tupela i bin bung long 1980 na
kamap poroman taim em i hostim anuel
"Arnold Sports Festival" bodi bilding so na
ekspo. Tupela i kamap poroman na pastaim
"Terminator" sta i save mekim ol wok long
helpim ol narapela long Buckeye stet tu.

Schwarzenegger i bin werim Kasich kem-
pen jeket taim kendidet bilong presiden i
putim, jaket "Made especially for John Ka-
sich Governator II" long em we ekta i bin
givim em.

Schwarzenegger i helpim Kasich long ol
kempen wok bilong em.

Susait atek i kilim 47 

long saut Iraq Kapitel
OL 47 pipel i dai na samting olsem 12-pela
pipel i kisim bagarap taim susait boma i
kresim fiul trak i gat ol san na ol arapela ek-
splosiv long saut Bagdad long kantri Iraq.

Ol i tok Islamik Stet grup o IS i wokim dispela.
Dispela em i namba tri bikpela bom na

kilim dai i kamap long Baghdad insait long
wanpela wik na i luk olsem ol IS i laik wokim
dispela kempen long kamapim moa bagarap
na fosim gavman long larim ol fos bilong em
i stap sampela taim moa.

Planti manmeri i bung long lukim birua i

kamap na ol i painim ol sevaiva namel long
ol samting i bagarap, paia long Hillah siti i
stap 95 kilomita saut bilong Baghdad.

Bom pairap i bagarapim tru sekyurit
sekpoin long dua bilong get i go insait long
siti we ol sekyuriti fos i beis long en.

IS i karim planti bom atek egensim ol
sekyuriti fos na ol Shiite we i planti long dis-
pela hap bilong kantri. 

Ol IS i kontrolim bikpela hap bilong Iraq na
ol bikpela siti olsem Mosul na Fallujah na tu,
neiba kantri Syriia.

Yusim posin bilong spaida long wokim

stop pen marasin -saientis i tok

TAIM spaida i kaikaim man, bai em i kisim
ol kain skin sikirap, skin pen, tasol risets bi-
long ol saientis i tok wanpela de, bai ol i
yusim dispela posin long kamapim marasin
long stopim ol strongpela pen bilong ol
kain sik.

Long dispela wik, ol risetsa bilong Aus-
tralia wantaim ol arapela i bung long Los An-

geles, Amerika na prisenim ol ripot long ol
wok risets long posin bilong grinpela spaida
bilong kantri Peru, saut Amerika, ol i kolim
long ProTx-II. 

Long ol arapela keis, ol posin bilong ol ara-
pela binatang olsem kon sneil em ol i
kamapim ol strongpela marasin bilong
stopim strongpela pen.



P20    Wantok    Mas 10 - 16, 2016     bisnis

Ting ting bilong man
kamapim LNG maket
TING TING bilong man long
glasim ol samting i save
kamapim na senisim prais
bilong LNG long intane-
senel maket, wanpela save-
man long LNG i tok. 

Siaman bilong FGE, Dokta
Fereidun Fesharaki, i tok
sapos ol saveman bilong
LNG, oil na ges i lukim olsem
planti kantri i wok long
kamapim LNG projek, dis-
pela bai mekim tingting bi-
long man i senis long
daunim prais bilong LNG. 

Wankain tasol, sapos
planti kantri i hangre long
LNG tasol i no planti kantri i
wok long kamapim LNG, dis-
pela bai lukim pais bilong
LNG i go antap moa yet. 

Dokta Fesharaki i autim
dispela toktok taim em i luk-
luk go het long go toktok
long wanpela bikpela bung
bilong LNG bai kamap long
Singapore long dispela mun. 

Nem bilong dispela bung
em i LNGA 2016 na em i (dis-
pela bung) bai lukim bikpela
delegsen bilong PNG na
Japan i go long toktok long
LNG Projek insait long Esia-
Pasifik rijon. 

Em i wankain olsem pasin
bilong maket we ol manmeri
i save baim na salim ol samt-
ing. Sapos planti manmeri i
salim lemon long maket, prais
bilong lemon bai go daun. 

Tasol sapos planti man-
meri i laikim lemon na i no
gat planti manmeri i salim
lemon, dispela bai senisim
tingting bilong man husat i
salim lemon ya long apim
prais. 

“Ting ting bilong man i
save kontrolim maket bilong
LNG. Sapos planti saplai bi-
long LNG i stap long wanpela
kantri, na narapela kantri i
laikim moa LNG, dispela bai
senisim tingting bilong man
long apim prais bilong
LNG,”Dokta Fesharaki I tok. 

Dokta Fesharaki i tok nau
yet i gat planti LNG Projek i
wok long kamap long planti
kantri. 

Tasl ol kantri na kamapni
husat i laik baim ol LNG i
wok long sekim gut prais bi-

long LNG na ol arapela
samting.

“Ol lain bilong baim LNG i
save gat tingting bilong ol
yet na ol lain bilong salim i
save gat t9ng ting bilong ol
yet. Tasol tupela tingting
wantaim i no save bung
planti taim. 

Dokta Fesharaki em bai
kamap  ko-siaman bilong
konprens bilong ol LNG
manmeri bai kamap long
Singapore long dispela mun. 

Narapela saveman bilong
LNG, Mista Andy Flower, tu
bai kamap ko-siaman bilong
dispela bung long Singapore. 

Mista Flower em i save
stap long Inglan na em i
wanpela bikpela konsalten
bilong LNG na ges. 

"Maket bilong LNG i no
save kamap olsem nau em i
kamap wanpela hatpela
maket we planti salens i
stap. 

“Hangre bilong LNG long
ol maket long Esia i wok long
go daun. 3 kwata bilong LNG
impot long wol i save go
long Esian maket,”Mista
Flowe i tok.  

Em i tok Pasifik na
Amerika i wok long kamapim
planti LNG na dispela i lukim
prais bilong LNG i pundaun i
go daun na prais i stap

wankain olsem em i bin stap
long 6 yia i go pinis. 

“Olsem wanem ol baia, sela
na ol arapela manmeri long
LNG indastri i stretim dispela
ol salens long LNG maket bai
kamapim ol samting long ske-
lim sapos prais bilong LNG i
go antap o i go daun long
narapela 10 yia taim.

“Mipela i nau redi long go
bung long Singapore na tok-
tok long dispela ol samting.
Planti ol manmeri hust ai
stap long gavman na husat i
stap long kampani bilong oil,
ges na LNG bai kam abung
long Singapore na mipela
bai stretim ol toktok long
dispela samting,” Mista
Flower i tok. 

Tupela saveman long LNG

– Mista Andy Flower na
Mista Ben Smith bilong Nor-
ton Rose Fulbright Hong
Kong – bai toktok moa long
skulim ol manmeri long sait
bilong LNG Saplai na Prais,
na LNG Salim na Baim. 

Bikpela sip bilong karim LNG i brukim solwara na karim LNG i go long intanesenel maket

Andagali amamas na
lusim PNG Power 

PASTAIM siaman bilong
PNG Power Ltd, Larry Anda-
gali, i tok em no wari long
Nesenel Eksekyutiv Kaunsil
(NEC) i rausim em long wok
olsem siaman bilong dispela
pawa kampani bilong PNG. 

Tasol Mista Andagali i tok
long dispela liklik taim tasol
we em i bin stap olsem sia-
man bilong PNG Power i
lukim dispela kampani i
mekim moa mani. 

“Mi no wari long lusim
PNG Power tasol long dispela
liklik taim mi bin bosim PNG
Power, kampani i lukim planti
gutpela samting i kamap. 

“Aninit long lukluk bilong
mi, mipela i bekim moa long
K65 milien dinau mani PPL i
bin kisim long benk. 

“Pastaim PPL i bin ran long
K40 milien dinau mani. Nau
mipela i bekim dispela na
PPL i gat K20 milien moa long
ranim opresen bilong em. 

“PPL bai kisim moa pawa

long Pot Mosbi na long
Hailans rijon. Dispela em ol
sampela gutpela wok
mipela i bin mekim aninit
long siaman bilong mi. 

“Mi bilip olsem PPL bai no
gat moa dinau bihain long
tripela yia bikos mipela i
bekim olgeta dinau mani
pinis,”Mista Andagali i tok. 

Mista Andagali i amamas
tru bikos insait long tupela
yia tasol em i bin stap sia-
man bilong PPL tasol em i
mekim planti gutpela samt-
ing na dispela i putim PPL
long gutpela mak long
mekim gut moa winmani na
larim kampani i ran gut. 

Mista Andagali em i wan-
pela bisnis man husat i bin
mekim hat wok long larim
Trans Wonderland Ltd
(TWL) i kamap wanpela
bikpela lenona kampani. 

TWL i gat balus kampani
bilong en i stap long Aus-
tralia.

Gavman stretim toktok

long helpim SME
GAVMAN i stretim toktok
pinis wantaim gavman bi-
long Australia long helpim ol
liklik bisnis o liklik i go long
namel entapais, Nesenel
Plening Minista, Charles
Abel, i tok. 

Mista Abel i kam bek long
kantri long Mande bihain
long em i bin go long Aus-
tralia wantaim Praim Min-
ista Peter O’Neill na Foren
Afes Minista, Ribink Pato,
long stretim ol toktok bilong
helpim Australia i save givim
long PNG aninit long AusAID.

Mista Abel i tok wanpela
gutpela toktok ol i bin
mekim wantaim gavman bi-
long Australia em long
helpim ol SME na liklik bisnis
manmer long PNG long
salim ol samting bilong ol
long Autsralia. 

“Maket em i wanpela
bikpela samting we ol SME
bisnis manmeri bilong yumi
i no save gat. Mipela i stre-
tim  toktok wantaim Aus-
tralia long larim ol liklik

bisnis manmeri long PNG i
gat sans long salim ol samt-
ing bilong ol i go daun long
maket long Australia,” Mista
Abel i tok. 

Em i tok ol manmeri husat i
save salim ol liklik samting
olsem kaikai na ol arapela
samtig bai orait long salim i go
long Australia bihain long gav-
man i stretim dispela toktok. 

Gavman i laik balensim
mak bilong tred namel long
PNG na Australia na dispela
bai lukim planti ol samtaing
bilong PNG bai go stap long
maket bilong Australia.

Australia em i wanpela
bikpela treding patna bilong
PNG, tasol ol samting Aus-
tralia i save salim i kam long
salim long PNG maket em i
bikpela moa long ol samting
PNG i save salim i go long
Australia. 

Gavman em i stretim tok-
tok pinis long dispela na bi-
hain taim planti ol samting
bilong PNG bai go daun long
Australia. 

Larry Andagali

Australia bai kisim wara long Mt Giluwe
AUSTRALIA bai kisim kol wara
bilong Mt Giluwe long Sauten
Hailans na na yusim dispela
fres wara long saplaim ol ples
we i no gat gutpela kol wara,
Nesenel Plening Minista,
Charles Abel, i tok.  

Mista Abel i tok dispela em
i wanpela gutpela bisnis PNG
bai mekim wantaim Australia. 

“Mipela i stretim toktok
pinis wantaim ol lain bilong
gavman bilong Australia na
ol i wanbel long dispela.

“Fres na kol wara bilong
Mt Giluwe long Sauten
Hailans bai go daun long
Australia. Australia bai kisim
dispela wara bilong yumi
long dring na yusim long ol
fam long givim wara long ol

kaikai na enimol long dispela
wara bilong yumi long Mt
Giluwe,” Mista Abel i tok. 

Nem bilong dispela projek
em i Mt Giluwe Wata Projek.
Mt Giluwe em i stap insait
long Ialibu-Pangia distrik. 

Dokta Fesharaki

Andy Flower 

PNG LNG Projek i mekim
PNG i kisim luksave olsem
em i wanpela kantri insait
long Esia-Pasifik rijon we em
i ken saplaim LNG i go long
ol arapela kantri long Esia. 

PNG i kisim dispela luk-
save taim PNG na Japan i
stap pas long wanpela bung
bilong LNG long Singapore. 

Dispela bung em i Namba
11 bung bilong LNG fo Asian
Saplais Konprens 2016
(LNGA 2016), na em bai
kamap long Singapore long
15 Mas, 2016. 

Het toktok bilong LNGA
2016 em i ‘Planti Sela, Liklik
Baia: Oil Prais i Pundaun.”
Long namba wan taim
Kumul Petrolium i kamap
wanpela meja  bikpela
sponsa bilong dispela bung
we moa long 200 manmeri
bai kam long 20 kantri. 

Bikpela delegesen bilong
PNG bai go harim ol toktok
long LNGA 2016 na planti
kampani bilong Japan i tok
orait pinis long go long dis-
pela bung. 

PNG na Japan bai go pas
long toktok long dispela
bikpela bung we i bringim ol
eksekyutiv bilong nesenel oil
na ges kampani, ol bikpela
intanesenel LNG kampani,
na ol minista na maus man-
meri bilong gavman na ol
kantri husat i save salim na
baim LNG. 

Minista bilong Petrolium
na Eneji, Ben Micah, na
Menesing Dairekta bilong
Kumul Petrolium, Wapu
Sonk, i kamap tupela bikpela
ki man husat bai toktok long
PNG LNG Projek na arapela
ol wel na ges projek i kamap
long PNG. 

Minista Micah bai kamap
ges spika bihain long Minista
bilong Tred na Indastri bi-
long Singapore, S. Iswaran, i

opim dispela bung. 
Taim Minista Iswaran i pin-

isim toktok, Minista Micah
bai givim kinot adres long
dispela bikpela bung, we ol
bikpela manmeri bilong oil,
ges na LNG indastri bai kam
long kain kantri olsem Iran,
UK, Algeria, Japan, Indone-
sia, China na Amerika.

Ol dispela manmeri em i
ol bikpela save manmeri
long LNG indastri na ol senia
ekseketiv bilong ol bikpela
oil na ges kampani olsem ol
prodiusa, baia, sela, advaisa,
polisi meka na ol end usa. 

Ol dispela mameri bai
kam long kain ol bikpela
kampani na ogensasesen
olsem BP, ExxonMobil, Oil
Search, Shell, PT Pertamina
(Persero), Gazprom, Glen-
core, Oil Search Limited,
Parallax Energy, Petronet
LNG, Uniper Global Com-
modities, Kuwait Petroleum
Corp, Gas Natural Fenosa,
Anadarko Petroleum, Credit
Suisse, Sempra LNG, Golar
LNG, na ENI Spa.

Eneji Maket Atoriti na
Ministri bilong Energy na
Mineral Risos bilong Indone-
sia tu bai toktok long dispela
bung tu. 

Mista Yuki Sadamitsu,
husat Dairekta bilong
Petrolium na Nesural Ges
Divisin bilong Ministri ov
Ikonomi, Tred na Indastri bi-
long Japan bai toktok bihain
long Minsta Micah i pinisim
toktok bilong em. 

Mista Yuji Kakimi, Presi-
den bilong JERA Co Inc bai
givim kinot adres bilong dis-
pela bung. 

Menesing Dairekta bilong
Kumul Petrolium, Wapu
Sonk, na General Menesa
bilong LNG long Kawasaki
Kishen Kaishas, Captain
Akira Shoji, bai kamap tu-

pela bikpela man long tok-
tok long dispela bung.

Ko-Siaman bilong dispela
konfrens, Dokta Fereidun
Fesharaki, husat i Siaman bi-
long FGE, i tok planti LNG
projek i kam along olgeta
hap bilong wol na ol kam-
pani na kantri bilong baim
LNG i wok long lukluk gut na
i tok stretim toktok gut pas-
taim long ol i baim ol LNG. 

"Tingting bilong man i
wok long kirapim LNG
maket i kamap wanpela kain
maket we ol kanytri bilong
baim i ting olsem planti LNG
projek i kamap na prais bai
g daun. 

Tasol sampela kantri bi-
long baim LNG i nidim moa
LNG na dispela em i
kamapim wanpela kain sis-
tem long LNG maket. Em bai
nidim moa long 2 yia long
balensim dispela tingting,”
Dokta Fesharaki i tok.

Dokta Fesharaki i bin kam
toktok long PNG Maining na
Petrolium Invesmen Kon-
frens long Pot Mosbi long
Novemba las yia. 

Long dispela bung em i
bin tok PNG i mekim gutpela
disisen taim em i bin salim
LNG bilong i go long Japan. 

Em i tok sampela kantri
olsem Saina i save senisim
agrimen na toktok sapos
prais bilong LNG i go daun
tasol Japan i save bihainim
stret agrimen. 

Dokta Fesharaki i bin tok
poroman namel long Japan
na PNG i mass tap strong
sapos PNG i laik salim LNG
bilong en long namba tu
Papua LNG Projek long Galp
Projek. 

Long dispela bung long
Singapore, Japan na PNG i
go pas long mekim ol
bikpela samting bilong dis-
pela LNGA 2016.

PNG go pas long LNG bung

Sip bilong karim LNG, Papua, i kisim LNG long karim i go long Japan
Ges i paia long PNG LNG

Plent ausait long Pot Mosbi

Praim Minista Peter O'Neill, Hela Gavana Anderson Agiru wantaim ol lida bilong Hela na Sauten
Hailans taim ol i kisim namba wan PNG LNG long Japan we sip Spirit of Hela i bin kisim go. 

Petrolium Minista Ben Micah

Kumul Petrolium MD Wapu Sonk 

Cowboys, Rabbitohs 
na Broncos i win long
raun namba wan

Broncos na Eels i pait long namba wan raun bilong 2016 sisen bilong NRL resis.
RAUN namba wan bilong Nesenel Ragbi Lig
(NRL) 2016 sisen i kamap namba wan we
North Queensland Cowboys, South Sydney
Rabbitohs na Brisbane Broncos i win long
las wiken resis.

Cowboys i strongim premiasip banis bi-
long ol long stat bilong resis wantaim 20-14,
na i daunim ol Cronulla Sharks.

Tasol, i gat bikpela toktok i kamap long
sait bilong ol lain taim Rabbitohs i win wan-
taim bikpela poin 42-10 na i daunim Sydney

Roosters long Sydney Futbal Stediam.
Brisbane Broncos i lus long las yia gran

fainal i statim nupela kempeng bilong em
long 2016 sisen gut wantaim 17-4 na dau-
nim Eels bilong Parramatta taim Bulldogs i
daunim ol Manly, 28-6, long Brookvale.

Aidan Sezer i soim namba wan taim kala
bilong em na putim tupela trai bilong ol Can-
bera, na Melbourne Storms na St George
Illawarra i bin resis long AAMI Pak long
Mande.

South Sydney i daunim 

Sydney Roosters 42-10
...Reynolds na Sutton i kisim bagarap

Cameron McInnes sanap long han kais i skoarim namba wan traim bilong ol Saut Sydney Rab-
bitohs i putim 8-pela trai, long Sydney Futbal Stediam.

SOUTH Sydeny Rabbitohs i soim premiasip
kala bilong em long stat bilong 2016 NRL
resis long Sande wantaim 41-10 na daunim
Sydney Roosters.

Tasol, namba wan pilaia, hap-bek Adam
Reynolds na namba tu rowa John Sutton, bi-
long ol Rabbitohs i kisim bagarap na tupela
i wet long go sek long haus sik na painim aut
wankain bagarap tupela i kisim.

Rabbitohs i lukluk long kambek bilong
bipo namba wan pilaia bilong ol, Sam
Burgess, husat i go pas long Rabbitohs long
2014 gren fainel na kamap premiasip.

Rabbitohs i soim gutpela sain tasol, kosa
bilong ol, Michael Maguire, i gat tupela
bikpela hevi we, Reynolds na Sutton, i
kisim bikpela bagarap klostu long pinis bi-
long pait.

Sezer bilong Raiders i soim kala
...Tuivasa - Sheck bilong Warrior i painim hat taim

Aiden Sezer i brukim banis long namba tu trai bilong em.

LONG namba wan Sarere bilong nupela NRL
sisen, Aidan Sezer bilong ol Canberra
Raiders i soim stail kala bilong em taim
Roger Tuivasa- Sheck bilong ol Nu Silan
Warriors i painim hat taim long soim kala
bilong em.

Raiders i pilai gut long stat bilong resis
inap ol i daunim ol Penrith Panthers, 30-22
long Canberra. Tasol, ol Warrior i no bin
pilai gut long namba wan hap salens namel
long Westes Tigers. Tigers i daunim ol War-
riors, 34-26.

Tuivasa-Sheck i painim hat long putim

wanpela kik i go insait long namba wan hap
we Tigers i go antap long 28-4.

Sezer i putim tupela trai tasom em i
kisim bagarap long ai bilong em na em i
tokim gransten olsem em bai go long haus
sik na sekim dispela bagarap em i bin kisim
long pes.

Long wankain taim, pilaia bilong Pan-
thers, Peta Hiku, i soim kala bilong em
tu taim Bryce Cartwright na Tyron
Peachy i bung na larim nupela man,
Hiku, long putim trai long lep sait bilong
pilai graun.

Australia i daunim Saut

Afrika long kriket resis
PATNASIP namel long David Warner na
Glenn Maxwell bilong Australia i strongim ol
long kamap wina long namba Twenti20 in-
tanesenel kriket resis egensim ol Saut Afrika
long Wanderers Stediam long Sande.

Win bilong Australia wantaim 5-pela
wiket i bungim tripela-resis raun na bai pilai
long Cape Town, Saut Afrika, long Trinde
egensim wankain tim gen. 

Australia i stap long bikpela hevi bihain
long 5.4 ova, tasol patnasip bilong Warner
na Maxwell i bowlim na kisim 87 bal long

161 wiket.
”Tuepla i bet wantaim namba wan kala bi-

long bung pilai bilong tupela na soim sam-
pela namba wan kriket sot,” Kepten bilong
Australia, Steve Smith, i tok.

Kepten bilong Saut Afrika, Faf du Plessis, i
tok, ”Patnasip bilong tupela i rausim mipela
i go aut.

”Tupela tim i resis wankain bikos Australia
i win wantaim liklik poin.

”I gat wanpela o tupela samting mipela i
no mekim na mipela i lus.”

Liverpool i pinisim 

top foa long Premia Lig
LIVERPOOL i pinisim top foa bihain long ol
i kisim wanpela penelti taim ol i pait egen-
sim ol Crytal Palace, husat i bos bilong Pre-
mia Lig.

Christain Benteke bilong Liverpool i
senisim Damien Delaney taim strong bilong
Delaney i pinis liklik long taim bilong salens
na i kisim wanpela poin long bungim skoa
bilong pilaia bilong Palace, Robert Firmino,
long 72 minit.

”Mi pilim olsem mipela i stilim win bilong
ol, tasol mipela i stretim lek bilong mipela
gut long kik,” Pilaia bilong ol Liverpool ,

Alan Pardew, i tok.
”Gol kipa i mekim asua na mipela i winim

dispela resis na nau mipela i mas stretim
yuim yet long kamap wina long olgeta taim.

”Benteke i soim gut stail bilong em long
dispela penelti. Tasol, mipela bai no inap
long kisim dispela skoa.”

Menesa bilong Liverpool, Jurgen Klopp, i
tok, ”Mipela i bin pilaia orait long namba
wan hap, tasol mipela i lus tingting long kik
go insait long gol. Tasol, wanem samting
mipela i mekim long klostu long pinis bilong
pilai i namba wan stret.”



RAMU NiCo Menesmen
(MCC) Limited i tokaut klia
stret olsem dispela ol slari o
graun malumalu we i ran in-
sait long paiplain em wara
nating na nogat kemikol o
marasin nogut long en.

Kampani i tokaut long dis-
pel bihain long wanpela lik
long paiplain i bin kamap
long las wik Trinde klostu
long Iguruwe viles long
Usino LLG.

Kampani i tokaut olsem
dispela lik i no inap bagara-
pim bus, graun na wara o
envairomen. Olsem na ol
manmeri long ples noken
tingting planti bikos sefti bi-
long ol em i no bagarap.

Kampani  i go bek nau long
full operesin bihain long
samting olsem tupela de bi-
hain long wanpela lik i kamap
long slari paiplain bilong en.

Dispela 135 kilomita slari
paiplain i save lukim mineral
kampani i kisim long Kurum-
bukari Main long Usino-

Bundi distrik i ran bihainim
longpela paiplain i go daun
long Basamuk Rifaineri long
nambis long Raikos distrik.

"Long taim bilong imejensi
eksen bilong mipela long dis-
pel taim, mipela i bin salim
Komyuniti Afes na Helt, Sefti
na Envairomen tim bilong
mipela i go long eria we lik i
bin kamap na ol i toktok wan-
taim Wod kaunsila, Moses
Kuruwara na kamap wantaim
agrimen long helpim bihain
long dispela liklik hevi.

Kampani Menesmen i
tokaut tu olsem planti graun
bruk na muvmen bilong

graun na tu graun i wok long
pundaun long Iguruwe eria
namel long Madang-Ramu
haiwe i wokim na kamapim
bruk na lik.

Ol wokman i bin pasim
wok long Trinde, Mas 2,
2016 long 10 minit abrusim
3 kilok bihain long lik i
kamap na ol i yusim fres klin
wara long klinim ol pipia
slari long paiplain na ol i
wokim meintenens wok.

"Mipela stat yusim wara
long pusim slari long 15:30
na long 22:00 long Trinde,
Mas 2, wara i pusim slari
abrusim eria lik i kamap long

en na olgeta dispela slari i go
aut long samting 15:10 long
Mas 3 long Basamuk," Kam-
pani Menesmen i tok.

"Long 10:30 long moning
long Fraide, Mas 4, mipela
rausim olgeta wara long paip
na stat long digim eria klostu
long paiplain na katim paip
na weldim na joinim gen
paip. Long 2 kilok long Sarere
apinun, Mas 5, dispela sek-
sen we i bin gat lik long en em
ol wokman senisim. Bihain
long dispel wanpela indipen-
den saveman long sekim paip
i bin go na sekim gen long
15:00 pm long apinun.

"KBK Main i kirapim wok
gen na salim wara i go long
Basamuk Rifaineri ken long
testim olsem paiplain i wok
orait, na olgeta wok i go stret,"
Kampani Menesmen i tok.

KBK Main i stat long salim
graun malumalum o slari
long 12-kilok biknait long
Sarere Mas, 5, i go daun
long Basamuk na  nau wok i
go full operesen gen. Olgeta
meintenens na teknikol wok
bilong stretim paiplain i go
wantaim stendet na sefti
wok na stendet.

Gutpela na strongpela wok-
bung namel long Paiplain

Monitoring Tim, KBK Main
enjinia na ol teknikol save-
man wantaim sapot bilong
Kampani menesmen na
Komyuniti Afes wok lain
wantaim Helt, Sefti na En-
vairomen tim i lukim gut-
pela wok blong stretim
paiplain gen i kamap na tu
nogat hevi o wanpela wok-
man o pablik manmeri i
kisim bagarap.

Kampani i luksave long
sampela liklik bagarap we i
bin kamap long ol lokal lain
long Iguruwe viles long wod
17 bilong Usino LLG na i redi
long givim helpim.

Nogat kemikol o marasin
nogut ran long paiplain

135 KM Slurry Pipeline135 KM Slurry Pipeline

KBK
Mining

BSK
Refinery

Wanpela indipenden saveman i go
sekim gen paiplain bihain long
wok welding i bin kamap long ples
Iguruwe em 29.5 kilomita longwe
long Kurumbukari Main

Ol wokman lukluk long eria we lik i kamaut

Ol wokman i toktok
wantaim Iguruwe Wod
kaunsila Moses Ku-
ruwara

Ol wokman yusim klinpela
wara long klinim paip

Ovinou i redi long 
OC Judo resis
PAPUA Niugini Olympic pi-
laia bilong Judo, Raymond
Ovinou, bai resis long Osenia
Sempionsip (OC) bai kamap
long Australian Institut bi-
long Spot long Canberra,
Australia, long Epril, 2016.

Em i lukluk long soim
namba wan kala bilong em
long pait na kisim wanpela
ples long resis  long Rio
Olimpik Gems.

Dispela em i namba tu
taim Canberra bai go pas
long Osenia Sempionsip na
Judo Federesen bilong Aus-
tralia i lukluk long welkamim
olgeta laik husat bai go long
dispela resis.

Olgeta lain husat bai go
stap wantaim long dispela
resis bai bung long Epril 5 na

pilai bai stat long Epril 6 inap
9. Olgeta tim bai lusim Can-
berra long Epril 14.

Tasol, dispela resis i no
redim sampela ples slip na
ol tim yet bai redim ol hap
bilong slip na trenspot.

Ol opisal na etlit i ken re-
jista bipo 20 de long dro bai
go antap na ol etlit i mas
baim $45 long ol wan wan
etlit. i gat rot tu i stap long
ol i ken baim kes mani bi-
long entri long taim bilong
rejisresen.

Ol lain i go pas long dis-
pela resis bai no inap long
helpim ol etlit sapos wan-
pela i kisim bagarap. Olgeta
tim i mas redi long baim
trenspot na haus sik, sapos
wanpela pilaia bilong ol i

kisim bagarap.
Ol i mas stat long mekim

rejisresen stat long Mas 19.
Dsipela resis em ol bai

stiam aninit long ol nupela
rul bilong Judo.

Sapos wanpela etlit i no
bihainim ol rul bilong Judo
em ol bai rausim kosa bilong
dispela etlit inap long wan-
pela de resis i pinis.

Ol kosa i mas bihainim rul
bilong Judo. Ol bai no inap
long givim ol skul toktok
long etlit bilong ol long taim
bilong resis, tasol ol inap
long skul ol lain taim bilong
malolo o bihain long resis.

Ol etlit na opisal i mas
redim ol VISA bilong ol kwik
taim bihain long ol i go long
Australia.

EHBC resis i kam arere
…ol bai makim top eit tim bilong fainel resis

Philemon Tame i raitim 

OL bai makim top eit tim bi-
long Isten Hailans Baaz Kap
(EHBC) ragbi lig salens long
Nesenel Kapitel Distrik
(NCD) bilong resis long
fainel bihain long kap resis i
kam arere long Mande. 

Presiden bilong EHBC,
Benny Kene, i givim wanpela
wik long tim long kisim mal-
olo, bilong ol opisal bilong
EHBC rabi lig resis long stre-
tim ol poin na ol narapela
wankain hevi.

“Ol fainel bai kamap long
Mas 18 inap 20, bihain long
10-pela wik resis i kamap
long mak stret,” Kene i tok.

“Mipela bai no inap long
toksave long ol poin lada
kwiktaim bikos sampela tim
husat i resis i no baim ful
rejisresen.

“Mipela i laik givim
wankain sevis long olgeta
klap na holim poin lada
yet. Mipela bai tokaut long
ol nupela poin lada long
wanpela taim long wik i
kam, bipo long ol top eit

tim bai pait long fainel.”
Kene i tok moa olsem em

i lukluk long pinisim dis-
pela resis long stat bilong
mun i kam.

“Mi bai kamapim propa
sisen bihain long pinis bilong
Baaz Kap salens long mun i
kam,” Kene i tok.

“Mipela i laikim olgeta
skul man bilong Isten
Hailans provins husat i save
stap long Pot Mosbi i mas
kam na sponsa long propa
sisen bikos mipela i no lukim
wanpela sponsasip yet.”

Kavo i helpim Erema 
wantaim K50, 000

NESENEL Soka Lig klap, Galp Erema, i kisim
helpim mani, K50, 000, long Gavana bilong
Galp provins, Havila Kavo, bilong edmin-
istresen kos long neks sisen.

Kavo i givim dispela mani aninit long pab-
lik rilesen fan bilong em i olsem dairekta bi-
long Petroleum Resource Kutubu na petron
bilong klap.

Jenerel Menesa bilong Minerals Risos Di-
velopmen Kampani (MRDC), Imbo Tagune
wantaim Kavo i stap bung wantaim na givim
sek i go long presiden bilong Erema, Francis
Teichshee.

Tagune i tok, MRDC aninit long risos kam-
pani PRK, mipela i amamas long sapot.

Dispela em i namba tu wankain mani we
Erema i kisim na long las mun, Hekari Fren-
sias ona na PRK bod dairekta, John Kapi
Nato, i kisim.

Dispela helpim i kamap bikos Erema em i
susa klap bilong Hekari bikos ol i lukluk long
kamapim nam bilong kantri.

Presiden Teichshee i tok tenkyu long Kavo
long em i save sapotim klap Ekari long de
namba wan inap nau.

Em i skruim tok tenkyu bilong em tu i go
long Natto na bod bilong PRK long helpim
bilong ol.

Teichshee i tok, “Ol bai yusim dispela
mani long baim ol pe bilong ol opisal na ol
pilaia wantaim ol edministresen hevi bipo
long nupela sisen bai stat.”

“Klap i amamas bikos em i pinis long top
tri long Sauten Konferens long semi profe-
senel resis.

“Mipela i gat bikpela luksave long dispela
resis na nau mipela i lukluk long neks sisen
na FIFA bai kamap long 2016 inap 2017.”

Trukai Fan Ran 

bai kamap klostu taim
ASTINGTING bilong Trukai
Fan Ran bilong dispela yia
em i 'Kaikai gut na Lukautim
Famili bilong yumi'.

Bikpela fanresing hap bi-
long PNG Olimpik Komiti,
Trukai Fan ran bai kamap
long Jun 26 insait long planti
hap bilong kantri. Trukai In-
dustries bai salim 2016 Fan
Ran T-Siot bipo long ol bai
stat wokabaut. Dispela mani
mani ol bai kisim Fan Ran bai
helpim Tim PNG long go
long Rio Olimpik Gems.

Meri bilong Praim Minista
Peter O'Neill, Lady Lynda
Babao- O'Neill, i makim
maus bilong Kensa Faunde-
sen na i stap tu long taim ol
i lonsim Trukai Fan Ran.

“PNG Kensa Faundesen i

lukluk long kamapim wan-
pela bikpela awenes o tok-
save long ol komyuniti
bilong yumi long banisim
strong kensa long kamap
long bodi bilong yumi,” Lady
Babao- O'Neill i tok.

“Mipela i gat bikpela ama-
mas long PNG Olimpik Komiti
na Trukai Industries long
bungim toktok bilong Kens
Faundesen olsem wanlain
long dispela iven bai kamap.”

Nau em i yia 33 BILONG
Trukai Fan Ran na em i gro
long kamap bikpela spot
iven wantaim moa long  50,
000 pipel i wokabaut wan-
taim long las yia, 2015.

Dispela yia i makim yia 17
bilong Trukai Industries long
kamap bikpela sponsa bi-

long dispela iven.
Presiden bilong PNG

Olimpik Komiti, Sir John
Dawaninkura, i tok, “Sapot bi-
long bikpela rais prodisa bi-
long PNG em i bikpela tumas.” 

“Ol man ol bai mekim long
taim bilong Trukai Fan Ran
bai helpim ol etlit bilong
PNG long winim driman bi-
long ol long resis long Rio
Olimpiks.

“Sampela i save resis bipo
na na sampela bai go insait
nau na joinim ol PNG etlit
long namba wan taim bilong
ol na makim kantri bilong ol.

Tupela etlit bilong PNG,
pawa lifta Linda Pulson na
swima Ryan Pini, i stap wan-
taim long taim bilong lonsim
Trukai Fan Ran. 

Presiden bilong PNG Olimpik Komiti, Sir John Dawaninkura, i
toktok long taim ol i lonsim Trukai Fan Ran.

Sef de Misin bilong Tim PNG, Emma Waiwai, i toktok long taim bilong lonsim Trukai Fan Ran. Wai-
wai bai go pas long tim PNG long go long Rio Olimpik Gems long Jun, 2016. Piksa: Andrew Molen



TRUKAI Indastri i strongim
gen platinum sponsa bilong
em wantaim K35,000 long
sapotim Gem Pising
Asosiesen bilong Papua 
Niugini long Rabaul, Is Nu
Briten.

Bikpela enuel PNG Gem
Pising Nesenel Taitel gem
bai kamap long Mas 18 i go
long 28, 2016. Amos Donno,
Distrik Sels Menesa long
Turkai Kokopo bes husat i
bin stap long givim sek i go
long PNG Gem Pising
Asosiesen i tok kampani i
amamas long dispela lokal
pising sentapis i kamap wan-
pela bikpela PNG institiusen.

“Trukai i bin sapotim Ne-
senel Gems Pising Taitel
moa long 10-pela yia nau na
kampani i amamas tasol
long skruim gen platinu

sponsasip bilong em long
dispela yia. Trukai bren i
save stronimg helt na gut-
pela sindaun, wantaim helti
kaikai na stap ektiv wantaim
spot,” em i tok.

PNG Nesenel Gem Pising
Taitel i bungim ol lokal na
intenesenel lain long mekim
em i kamap wanpela bikpela
pilai tru long kantri insait
long wan wan yia. Em i bin
stat namba wan taim long
Rabaul long yia 1976. Nau
dispela tonamen i save
kamap long kain kain stail, na
i save go long wanpela wik.

Trukai olsem sponsa bi-
long givim nem, em bai
redim toksave bilong resis
na tu bai givim wan wan beg
Trukai prodak i go long wan
wan angler husat inap long
pulim wanpela legal Billpis.

Presiden bilong Gem Pis-
ing Asosiesen, Tony Hender-
son i tok em i amamas long
Trukai i helpim bikpela tri
wanpela moa taim wankain
olsem ol yia i go pinis.

“Mi tok tenkyu tru long
Trukai Indastri long sapotim

dispela bikpela taim bilong
spot bilong Gem Pising long
PNG,” em i tok.

“Mipela i wet tasol long
bungim planti moa memba
bilong Trukai famili long taim
bilong Taitels long Rabul,”
Mista Henderson i tok. 

NAMBA wan bikpela resis bilong dispela yia em i Papua Ni-
ugini Nesenel Gof Taitel resis bai kamap long Mt Hagen,
Westen Hailans provins long Ista wiken. Resis bai stat long
25 Mas inap long de namba 28.

Eksekyutiv opisa bilong Royal Pot Mosbi Gop Klap, Laka
Toua, i tok aut taim em i givim ol 12-pela resis bilong gof bai
kamap insait long klantri long dispela yia.

Toua i tok, PNG bai go pas long 7-pela iven bilong ol 12-
pela resis bilong gof bai kamap na ol narapela 5-pela bai
kamap long ol narapela kantri. ”Nesenel Taitel bai kamap

long Mt. Hagen Gof Klap,” Toua i tok.
“Dispela resis em i namba wan bilong ol tripela resis bai

kamap. Morobe Open resis bai kamap bihain long Nesenel
Taitel na PNG Open bai kamap. Bihain long dispela, mipela
bai makim ol nupela Elit Skwat bilong mipela.

“Likli program bilong mipela long Septemba bai kamap bipo
long Nesenel Sempionsip long Lae. Bihain, mipela bai makim ol
representetiv bilong mipela long ol bai go long Esia- Pasifik Junia
Sempionsip bai kamap long Saut Korea long Oktoba 6 inap 9.”

Em i tok moa olsem, i gat plant ol yanpela gop pilaia i stap
long kantri i save soim tru kala na stail bilong ol na mipela i
amamas long kamapim yia 2016 olsem yia bilong Gof.

“Ol narapela senta em Kokopo, Wes Nu Briten, Madang
na Kavieng long go pas long iven bilong ol bihain long mipela
i painim aut ol hap bilong pilai long dispela mun,” Toua i tok.

Water Aid PNG

i lonsim SDP
WATER Aid PNG (WAPNG) i
tokaut long Spot bilong Di-
velopmen Program (SDP) bi-
long em. Long wankain
taim, WAPNG i toksave long
nupela patnasip namel long
em wantaim Netbal PNG.

Australia i sapotim dispela
tingting na em bai redim wan-
pela rot bilong ol grasrut long
pilai spot we planti mama na
yangpela meri bai pilai.

Ol i lukluk long putim
planti lain i go insait long ol
ogenaisesen ol i bin makim
pinis long promotim spot di-
velopmen na patisipesen.
Em bai strongim ol lain long
ol bai i gat gutpela tingting
long yusim wara long gutpela
we na tromoi ol pipia long ol
hap bilong tromoi pipia.

Nupela patnasip wantaim
Netbal PNG bai kirapim
WAPNG long bungim olgeta
hap bilong kantri, na
kamapim nupela sans bilong
givim ol wara na senitesen
fesiliti bilong kamapim klin-
pela skul ples na komyuniti.

Ol mama na yangpela
meri i save karim hevi long
redim wara na tingim gut-
pela helt bilong famili. Long
dispela as tingting, ol i redim
netbal salens bilong ol

mama na yangpela meri
long ol i ken pilai na bringim
sampela senis i go long ol
komyuniti.

Hai Komisina bilong Aus-
tralia i save stap long PNG,
Bruce Davis, i tok, Australia
i amamas long sapotim dis-
pela program na strongim ol
mama na yangpela meri
aninit long spot divelopmen
na patisipesen.

“Mi gat bikpela amamas
long tokaut olsem Australia
Gavman i sapotim WAPNG
wantaim $3.3 milien inap 4-
pela yia long kamapim dispela
program,” Mista Davis i tok.

“Mi tok tenkyu long PNG
Netbal Federesen na ol
wankain Gavman Dipatmen
na ol non- Gavman Ogenais-
esen bilong PNG husat i wok
bung wantaim WAPNG long
kamapim dispela program
na strongim ol mama na
yangpela meri insait long
komyuniti.”

Dispela program em i
wanpela bilong Intenesenel
Netbal Tri-Seris namel long
Pepes PNG, Nesenel Tim bi-
long PNG, Nesenel Tim bi-
long Singapore na Victorian
Fury, Nesenel Tim bilong
Australia.

Ol i autim opisal sain 
bilong FIFA anda-20 

Ol anda- 20 meri husat bai resis long FIFA Wol Kap resis bilong ol meri i sanap wantaim plak bilong ol kantri bai resis long taim
bilong pilai. Intenesenel resis bilong ol meri bai kamap long Papua Niugini long namba wan taim na ol meri i amamas. Na tu ,
ol i autim sain bilong FIFA Wol Kap long Intenesenel De bilong ol Meri na dispela i poromanim dispela iven gut tru.

NUPELA sain bilong FIFA Anda- 20
Wol Kap resis bilong ol meri bai
kamap long Papua Niugini em ol i bin
tokaut long Mas 8, long Laguna Hotel,
Pot Mosbi.

Dispela iven i kamap long Intene-
senel De bilong ol Meri we dispela resis
bai bungim ol meri long olgeta hap
long wol. Long dispela astingting, dis-

pela iven i kirapim tingting bilong ol
mama na yangpela meri bai resis long
futbal.

“PNG i go pas long dispela bikpela
resis long namba wan taim, na mipela
i lukluk long amamas long dispela yia
bikos FIFA anda- 20 Wol Kap resis bi-
long ol meri bai bringim i kam long
kantri,” Dairekta bilong Maketing bi-

long FIFA, Thierry Weil, i tok.
“Jenda Ikwaliti em i bikpela salens

i stap yet long PNG, tasol i luk
olsem, wantaim dispela pilai bai
kamap em mipela bai kamapim moa
awenes na strongim ol senis bai
kamap long sosaiti,” Presiden bilong
Papua Niugini Futbal Asosiesen,
David Chung, i tok.

Nabis Volibal resis bai

kamap long 2018

Komonwel Gems

NABIS Volibal resis bai
kamap long 2018 Komonwel
Gems resis long Gol Kos,
Australia.

I gat wanpela agrimen i
kamap namel long Komon-
wel Gems Federesen (CGF),
Gavman bilong Kwinslan,
Komonwel Gems Asosiesen
bilong Australia (ACGA) na
Gol Kos 2018 Komonwel
Gems Koperesen (GOLDOC)
we ol bai skruim wanpela
moa Gems spot program
long namba wan taim olsem
17 spot i go antap long 18.

Premia bilong Kwinslan,
Annastacia Palaszczuk i ama-
mas na tok orait long dispela
disisen we ol bai skruim
Nabis Volibal long Gol Kos
2018 Komonwel Gems. Ek-
sekyutiv Bod bilong CGF i tok
orait bihain long askim i kam
long Minista bilong Komon-
wel Gems na GOLDOC.

“Mi amamas long Gav-
man bilong mi i tok orait
long mekim wok wantaim
Komonwel Gems Federesen
long skruim spot program
na putim Nabis Volibal i go

insait long taim tebel bilong
2018 Komonwel Gems
resis,” Palaszczuk i tok.

“Ol namba wan nambis
bilong Gol Kos em inap long
ol resis bai kamap na Nabis
Volibal em i gem stret bilong
dispela kain resis hap.

“Gem bai kamap wanpela
taim, tasol em i sans bilong
soim ol nabis bilong
Kwinslan long 1.5 bilien
pipel bilong wol husat bai
kam resis long Nabis Valibal,
na nau bai kamap wanpela
spot program bilong
Komonwel Gems.”

“CGF Eksekyutiv Bod i
amamas long tok orait bilong
Nabi Valibal spot program i
go insait long 2018 Komon-
wel Gems, we em bai larim ol
kantri long resis long palnti
spot na kamapim Kwinslan i
kamap long wol stej.

“Dispela namba wan aidia
we man i gat pawa long Gol
Kos 2018 Komonwel Gems i
kamapim em i bikpela samt-
ing na mipela bai resis long
nupela gem,” Presiden bilong
CGF, Louise Martin, i tok.

Hagen bai go pas long

nesenel gof taitel

Trukai helpim Pising Taitel ril 

Trukai distrik sels menesa, Amos Donno na Seketeri bilong 2016
Nesenal Pising Taitel Ogenaising Komiti, Hannah Woolcott.

Ol poto: Nicky Bernard

MIPELA YA: A gret Tim bilong ol meri Wolves long
Pot Mosbi Sofbal kompetisen.

EM SEF: Pilaia bilong Sisters i ran long namba wan bes
taim pilaia bilong Stingers i ketsim bal na autim em.

MI NO KISIM GUT: Pilaia bilong Wolves i paitim bal tasol em i no kisim gut koneksen bilong em.

MASKI PUS: Pilaia bilong Welgris Morobe i holim
bal long lek bilong em taim pilai bilong Rapatona
FC i putim was long pasim em. Rapatona i win 1-0.

RAN YA MI KIK: Pilaia bilong Sisters i kikim bal
taim bikpela fowad bilong Sauts i redi long takolim
em long rabi 9 pilai long NFS long Pot Mosbi.

KAM HELPIM YA: Pilaia bilong Kone Storms i
ranawe long pilaia bilong Brothers tasol Brothers pi-
laia holim strong tru jesi bilong em long pilai bilong
ragbi 9 long Nesenel Futbal Stedium long Mosbi.

Wol Kap Logo
kam aut

PRAIM Minista Peter
O’Neill i opim nupela PNG
logo bilong FIFA Anda 20
Wol Kap bilong ol meri
long Laguna Hotel long Pot
Mosbi long Tunde nait.

Dispela Logo i kam long
planti kala long soim kalsa
na stail bilong yumi Papua
Niugini long welkamim ol
16 kantri husat bai kam
pilai long Pot Mosbi long
Novemba 13 i go inap long
Disemba 3.

Dispela bung bilong
tokaut Logo tu i soim tu
stat bilong kempen bilong
PNG long stat long redi
long welkamim na ama-
masim ol dispela yangpela
meri long kam stap insait
long kantri bilong yumi.

“Planti manmeri long
wol i luksave nau olsem
PNG em wanpela kantri i
wok long develop hariap
tru long rijon.” Mista
O’Neill i tok.

Em tok tu olsem PNG i
ken lukautim planti ol
bikpela pilai insait long
kantri bilong yumi PNG
long wanem yumi gat
planti ol nupela stedium
we i stap long wol standet.

“Bilip long Gavman, bilip
long kantri na bilip long yu

yet bai olgeta samting i ran
orait long kantri bilong
yumi.” O’Neill i tok.

Em tok olsem long tripela
yia tasol PNG i wok hat long
kamapim Pasifik Gem na
dispela em planti Papua Ni-
ugini manmeri na pikinini i
gat bilip long yumi holim
dispela gem na nau yumi
gat ol nupela stedium long
lukautim ol bikpela gem.

Em i tok insait long tu-
pela yia bai yumi lukautim
tupela bikpela pilai long
kantri bilong yumi. Anda
20 meri wol kap soka na bi-
hain bai yumi lukautim wol
kap ragbi. Dispela tupela
bikpela pilai bai senis stail
bilong kantri bilong yumi
na tu ol yangpela manmeri
bilong bihain.

Praim Minista O’Neill i
tok tenkyu long PNGFA
presiden David Chung long
toktok strong long bringim
dispela Anda 20 wol kap i
kam long PNG. Em i tok
tenkyu long Sports Minista
Justin Tkatchenko long
kamapim ol spot pilai
graun na Gavana Powes
Parkop long stretim na
kamapim NCD olsem wan-
pela bikpela gutpela siti
long lukautim ol manmeri.

O’Neill

unvieil…

WELKAM: Sports na Trurism Minista Justin Tkatchenko, PNGFA Presiden David Chung, Praim Minista Peter O’Neill na Gavana bilong
NCD Powes Parkop i lukluk long nupela logo bilong PNG Anda 20 wol kap (ANTAP) Logo bilong wol kap bilong PNG. Poto: Nicky Bernard

